
ВОДЗКЫВ

Т айӧ п особи е пырӧ ком плексӧ, кӧні л оӧ  м ӧ д ӧ д  класслы  
учебник д а  дидактическӧй материал.

М о г ы с  п о с о б и е л ӧ н  —  отсавны  учительлы удж авн ы  
м ӧ д ӧ д  класса учебник серти, к о дӧ с  л ӧсьӧдӧм а програм м аса  
требован и еяскӧд  йитӧдын. П особиеы н петкӧдлӧм а, кыдзи  
л ӧсьӧдӧм а учебниксӧ, кутш ӧм приём ъясӧн верм ас удж авны  
учитель торъя тем аяс вылын. С увтлӧм а и общ ӧй вопросъяс  
вылӧ, к одъ ястӧг  о з  позь удж авн ы  учебникын сетӧм  тем аяс  
вылын: орф ограф ия, сёрни бур м ӧдӧм , словарнӧй у д ж .

Таы сь кы ндзи пособиеы н сетӧм а и н дӧдъ яс торъя  тем аяс  
д о р ӧ  д а  урокъяс-конспектъяс тем аяск ӧд  йитӧдын.

МӦДӦД КЛАССЫН АС ЧУЖАН КЫВ ВЕЛӦДАН 
МАТЕРИАЛ ВЫЛЫН УДЖ

Став уджыс учебник кузя кутас мунны кык туй визьӧд: 
познавательнӧй (челядь тӧдмаласны рӧднӧй кыв йылысь 
выльторъяс) да практическӧй, кор став тӧдмаланторйыс 
лоӧ закрепитӧма да сӧвмӧдӧма сёрнитан да гижан уджъяс 
водзӧ нуӧдігӧн.

Учебник юклӧма торъя урокъяс вылӧ, быд урокын се­
тӧма 4—5 упражнение. Оз кӧ тырмыны уджъясыс урок 
вылас (овлӧ и сэтшӧмтор), позьӧ пӧльзуйтчыны учебник 
дорӧ сетӧм дидактическӧй материалӧн

Тайӧ учебниксӧ лӧсьӧдӧма комплекснӧя: быд урок вы­
лын уджыс котыртсьӧ грамматическӧй сведениеяс вылын, 
лыддьысьӧм, сёрни бурмӧдӧм да кывъяс гижанног вылын.

Учебникын сетӧм материал отсӧгӧн не сӧмын колӧ ве­
лӧдны челядьӧс лыддьысьны, гижны, бура сёрнитны, тӧд­
мӧдны элементарнӧй грамматическӧй понятиеясӧн, но и 
сетны познавательнӧй материал да пуктыны нравственнӧй, 
эстетическӧй, интернациональнӧй воспитаниелы подув, ве­
лӧдны радейтны удж, Рӧдина, ас чужан му да рӧднӧй кыв.

Челядь кутасны тӧдны велӧдан предметсӧ сэки, кор 
найӧ бура гӧгӧрвоасны материалсӧ. Та могысь колӧ, ме­
дым урокыс вӧлі интереснӧй, а челядьыс активнӧйӧсь, ме­
дым найӧ тӧдісны, кутшӧм могъяс сулалӧны на водзын 
быд урок вылын.

Челядьӧс активнӧй уджӧ кыскӧм могысь колӧ быд 
урок кежлӧ лӧсьӧдны колана дидактическӧй материал да 
ТСО. Учитель водзвыв пасйӧ аслас календарнӧй планӧ, 
кутшӧм картина, таблица, дидактическӧй сборник, д и а ­
фильм, диапозитив, пластинка да магнитофоннӧй лента 
позьӧ вайны сійӧ либӧ мӧд урок вылӧ велӧдан темакӧд 
йитӧдын.

Медым челядь вӧліны активнӧйӧсь, колӧ учительлы 
тшӧкыдджыка пӧльзуйтчыны сравнениеӧн, доказательст-

1 Артемова Е. Г. Д и дактическӧй  материал.

воӧн, обобщениеӧн, сувтӧдны челядь водзын м ы й л а ?  к ы- 
д  з и? да с. в. вопросъяс, кодъяс эськӧ велӧдісны думайтны 
да доказывайтны ассьыныс мӧвпнысӧ.

Дженьыдика сувтлам сравнение вылӧ. Пример пыдди 
босьтам ё буква гижӧм. Медым тӧдмавны, кор вермӧ гиж­
сьыны ё буква, учитель сравнивайтӧ кывъяс:

ёрт нёль

ёкыш сёльгӧ

Челядь лыддьӧны тайӧ кывъяссӧ да висьталӧны, кыдзи 
кылӧ ё звукыс первой столбикса кывъясын да мӧд стол- 
бикса кывъясын. Вопросъяс вылӧ вочавидзӧм бӧрын учи­
тель отсӧгӧн челядь воӧны выводӧ, мый небыд парнӧй со­
гласнӧйяс бӧрын о пыдди гижсьӧ ё.

Сравнение отсӧгӧн челядь тӧдмалӧны родственнӧй кывъ­
яс йылысь. Например: вӧр, вӧра, вӧралӧм, вӧралысь кывъяс 
сравнивайтӧм бӧрын найӧ вӧчӧны вывод, мый быд кывйын 
эм ӧткодь юкӧн вӧр.

Учитель паськыда пӧльзуйтчӧ сравнениеӧн предмет, 
признак да действие нимъясӧн тӧдмӧдігӧн.

Зэв  ыджыд тӧдчанлуныс сравнениелӧн челядьлысь сёр­
ни озырмӧдан уджын. Вӧр-вакӧд тӧдмасигӧн, экскурсияяс 
дырйи, предметнӧй урокъяс вылын, волӧн кадъяс бӧрся 
наблюдениеяс нуӧдігӧн велӧдчысьяс с р а вн и ва й т н ы  пред­
метъяссӧ ӧта-мӧдныскӧд да висьталӧны, мыйӧн найӧ ӧтко­
дьӧсь да мыйӧн торъялӧны.

Челядьӧс колӧ велӧдны доказывайтны кывъяслысь ги­
жанногсӧ, грамматическӧй формаяссӧ: шуам, мыйла гиж ­
сьӧ сім кывйын і, а сикӧтш кывйын и; мыйла кань кывйын 
гижсьӧ ь; мыйла ми шуам родственнӧй (ӧткодь кыв вужъя) 
кывъясӧн татшӧм кывъяс: лым, лымъя, лымъялӧм, лымъя­
лӧ; кутшӧм кывъяс лоӧны предмет, действие да признак 
нимъясӧн?

Быд тема велӧдігӧн ыджыд места босьтӧ обобщение 
(вывод вӧчӧм). Мӧдӧд классын колӧ велӧдны Челядьӧс 
вӧчны неыджыд выводъяс кыдзи грамматика да гижанног 
велӧдігӧн, сідзи и челядьлысь сёрни озырмӧдӧм кузя удж 
нуӧдігӧн.

Обобщение колӧ вӧчны и выль грамматическӧй тема ве­
лӧдігӧн. Сідз, Оля, утюг, Рая, радио, учитель да с. в. кывъ­
яс видлалӧм бӧрын, челядь вӧчӧны вывод, мый ӧти букваа 
слог некор оз позь кольны воддза строкаас и оз позь ву­
джӧдны мӧд строкаӧ.

Колӧ велӧдны челядьӧс обобщайтны ас гӧгӧрса олӧмысь

торъя явлениеяс (дерт, челядьлысь арлыд да  вын урчитӧ­
мӧн), лыддянторъяс да с. в.

Учебникын ыджыд места сетсьӧ орфографиялы. Тӧдса, 
мый начальнӧй классъясын пуктыссьӧ подув грамотнӧя 
гижӧмлы. Сы вӧсна орфографиякӧд челядь паныдасьлӧны 
быд урок вылын. Мӧдӧд классын (кыдзи и первойын) кыз­
вын орфографическӧй правилӧясыс йитчӧмаӧсь фонетика­
кӧд. Тайӧс колӧ кутны тӧд вылын учительлы. Медся кола­
на правилӧяссӧ усвоитӧм (небыд да чорыд согласнӧйяс 
тӧдмалӧм да найӧс гижӧдын правильнӧя пасйӧм) ёна от­
салас водзӧ орфография вылын уджалігӧн, сы вӧсна мый 
тайӧ фонетическӧй закон вылас мыджсьӧ кызвын юкӧныс 
правописаниелӧн.

Мӧдӧд классын колӧ нин паськыда пӧльзуйтчыны о р ­
ф о г р а м м а  терминӧн, коді кутас индыны челядьлы 
кывйын гижанбоксяньыс сьӧкыдлун вылӧ. Орфограмма тер­
мин отсӧгӧн крепаммас велӧдчысьяслӧн орфографическӧй 
зоркость.

ТОРЪЯ ТЕМАЯС ВЕЛӦДӦМ КУЗЯ индӧдъяс

Азбука велӧдан кадколастын челядь тӧдмасьӧны нин 
звук (буква), слог, кыв, предложение понятиеясӧн. Мӧдӧд 
классын челядь паськӧдӧны тӧдӧмлунъяссӧ велӧдӧм поня­
тиеяс йылысь. Например, найӧ тӧдмалӧны, мыйӧн торъялӧ­
ны звук да буква, кыдзи колӧ юкны кывсӧ слогъяс вылӧ, 
мед позис вуджӧдны ӧти строкаысь мӧдӧ, кор гижсьӧны 
кывъясын я, е, ё, ю, и, ь букваяс да с. в., велалӧны анали­
зируйтны кывъяс звукъяс да букваяс боксянь (нуӧдӧны 
фонетическӧй разбор).

«Звукъяс да букваяс» тема прӧйдитігӧн челядь тӧдм а­
сьӧны кывъяс гижанногӧн: найӧ долженӧсь велавны вись­
тавны (докажитны), кыдзи гижсьӧ велӧдӧм кывйыс да 
мыйла сідзи гижсьӧ. Гижанног вылӧ быд п р а в и л ӧ ы с  колӧ 
торйӧдны медтӧдчана юкӧнъяссӧ, кодъясӧс колӧ бура тӧд­
ны, медым гижны грамотнӧя. Например, медым челядь ве­
лалісны гижны небыд согласнӧйяс бӧрын я буква, колӧ 
торйӧдны татшӧм признакъяс: 1) кывйын эм небыд парнӧй 
согласнӧй; 2) сы бӧрын кылӧ а звук. Челядь воӧны вы­
водӧ: кывйын кӧ эм небыд парнӧй согласнӧй да сы бӧрын 
кылӧ а звук, колӧ гижны я буква.

Кывъяссӧ р а з б и р а й т ӧ м  о р ф о г р а м м а ^  колӧ торйӧдны 
мӧд цвета мелӧн либӧ схемаӧн, рисунокӧн сідз, мед сійӧ 
бура шыбитчис велӧдчысьяслы синмас. Выль материалсӧ 
тадзи торйӧдӧмыс отсалӧ ӧдйӧджык сійӧс гӧгӧрвоны.

Мӧдӧд классын «предмет» понятие колӧ сетны пась­
кыдджыка. Ш колаын «предмет» понятие сетӧны сӧмын пы­
зан, ручка, книга, керка да с. в. кывъяс вылын. А колӧ 
висьтавны челядьлы, мый предметӧн лоӧ морт, улича, ю, 
сьыланкыв, гым, быдмӧг, зэр, радлун да с. в., а сідз жӧ и 
общӧй понятиеяс — животнӧйяслӧн, быдмӧгъяслӧн, черияс­
лӧн нимъяс.

Кор челядь пыдіджыка кутасны гӧгӧрвоны предмет 
нимъяссӧ, сэки налы кокниджык лоӧ гӧгӧрвоны гр ам м а­
тическӧй категорияяс.

Колӧ торйӧн уджавны предложениеяс вылын: велӧдны 
бӧрйыны предложениеясӧ колана кывъяс да сувтӧдны н а­
йӧс колана местаӧ, тӧдмӧдны, мый быд предложениеын 
долженӧсь лоны кывъяс, кодъяс петкӧдлӧны, код йылысь 
либӧ мый сы йылысь сёрнитсьӧ (подлежащӧй да сказуе­
мӧй). Пример вылӧ босьтам челядь сёрниысь предложение­
яс, кӧні оз тырмыны колана кывъяс:

Каникулъяс дырйи воис письмӧ (к о д л ы?) ёртсяньыс. 
Сійӧ вӧлі корӧ гӧститны ( к о д ӧ с ? )  мамыскӧд. Недыр ду­
майтӧм бӧрын ( к о д ъ я с ? )  мӧдӧдчисны ( к о д  д о р ӧ ? ) .

Колӧ велӧдны челядьӧс сувтӧдавны предложениеын 
вопросъяс ӧти кывсянь мӧд дорӧ, медым налӧн вӧлі нин 
навык предложениеса членъяскӧд уджалігӧн коймӧд клас­
сын.

Челядь тӧдмасьӧны повествовательнӧй, вопросительнӧй 
да восклицательнӧй предлож ениеяссӧ Найӧ долженӧсь ве­
лавны повествовательнӧй предложениеяс помӧ лэдзны гӧ­
лӧссӧ, вопросительнӧй предложениеын петкӧдлыны юалӧм, 
а восклицательнӧй предложениеясӧн — разнӧй пӧлӧс чув­
ствояс (повзьӧм, радлӧм, шензьӧм да с. в.). Разнӧй типа 
предложениеясӧн челядь тӧдмасьӧны сразу жӧ грамм ати­
ка велӧдны заводитӧм бӧрын.

Мӧдӧд классын челядь велӧдчӧны торйӧдны повество­
вательнӧй, вопросительнӧй да восклицательнӧй предложе­
ниеяс не сӧмын пунктуация знакъяс боксянь, но и интона­
ция боксянь.

Предложение да текст вылын уджалігӧн челядь практи­
ческӧя тӧдмасьӧны логическӧй ударениеӧн да логическӧй 
паузаӧн. Логическӧй ударениеыс пасйыссьӧ аслыспӧлӧс 
знакӧн ( ^у )  сійӧ кыв вылас, код вылӧ1 усьӧ логическӧй у д а ­
рениеыс. Логическӧй пауза оз лӧсяв предложениеын сувтӧ­
дӧм запятаяяскӧд. Сійӧ — смыслӧвӧй пауза, кодӧс учебни-

кын пасйӧма вертикальнӧй визьӧн ( | ) .  Например, Тулы­
сын /бара локтасны / лэбачьяс предложениеын вӧчам кык 
логическӧй пауза, кӧть сэні абу некутшӧм торйӧдан знак, 
и мӧдарӧ, Вася, Ваня да Петя мунісны иславны предлож е­
ниеын подлежащӧйяс костас паузаыс оз вӧчсьы.

Челядьлӧн лоӧны бур кужӧмлунъяс да тӧдӧмлунъяс, 
велӧдӧм материалыс кӧ дугдывтӧг повторяйтчӧ.

Тайӧ принципсӧ пыдди пуктӧма учебниксӧ лӧсьӧдігӧн: 
быд параграфын повторяйтчӧ либӧ грамматика кузя тема, 
либӧ кывъяслӧн гижанног.

Ас кыв велӧдігӧн мӧдӧд классын ыджыд места босьтӧ 
йитӧда текст вылын удж. Сэні петкӧдлыссьӧ, кыдзи колӧ 
элементарнӧя тӧдмӧдны челядьӧс текстӧн, кутшӧм ногӧн 
сійӧ артмӧ. Текст вылын уджлӧн могыс лоӧ сыын, медым 
челядьӧс велӧдны аслыныс артмӧдавны неыджыд правиль­
нӧя йитӧм висьтъяс.

Такӧд йитӧдын учебникӧ пыртӧма монологическӧй да 
диалогическӧй сёрни. Тайӧ зэв колана удж. Колӧ велӧдны 
челядьӧс сёрнитны: мыйкӧ йылысь висьтавны, панны сёр­
ни ёрткӧд, бать-мамкӧд, чой-воккӧд, ас гӧгӧрса йӧзкӧд. 
Д иалогъяс сетӧма уна пӧлӧс тема вылӧ. Найӧ торйӧн нин 
ёна отсаласны яндысьысь, полысь челядьлы. Д иалогиче­
скӧй сёрни отсӧгӧн колӧ велӧдны челядьӧс, кыдзи тӧдмась­
ны ёрткӧд, гырысьяскӧд, кыдзи аттьӧавны ёртъясӧс, учи­
тельӧс, гырысьясӧс.

Текст вылын уджсӧ тайӧ классын колӧ топыдджыка 
йитны лыддьысьӧмкӧд. ӧ н і  челядь унджык нин лыддьысьӧ­
ны гортас, урок вылын: лыддьӧны висьтъяс, мойдъяс на­
лысь торъя юкӧнъяс. Учитель отсӧгӧн велӧдчысьяс корсьӧ­
ны произведениелысь шӧр мӧвпсӧ, кывъяс да выражение­
яс, кодъяс тӧдчӧдӧны геройяслысь сямсӧ, лоӧмторъяссӧ, 
велӧдчӧны пӧльзуйтчыны асланыс сёрниын сійӧ кывъяснас 
да выражениеяснас, тӧдмалӧны вежӧртассӧ тӧдтӧм кывъяс­
лысь.

Сёрни озырмӧдӧм да бурмӧдӧм мунӧ учебникын сетӧм 
быд удж отсӧгӧн. Колӧ кутны тӧд вылын, мый первой клас­
сӧ челядь локтӧны сэтшӧм словарнӧй запасӧн, коді оз кут 
тырмыны велӧдчигӧн. Сы вӧсна колӧ медвойдӧр уджавны 
челядьлысь кыв запассӧ паськӧдӧм могысь. Кыв запас 
паськӧдӧм мунӧ картинкаяс да текстъяс вылын уджалігӧн, 
экскурсияяс дырйи, предметнӧй урокъяс нуӧдігӧн. Ёна сӧв­
мӧ да паськалӧ челядьлӧн тӧдӧмлуныс, найӧс кӧ беседаяс 
дырйи паськыдджыка тӧдмӧдны ас гӧгӧрса олӧмӧн да вӧр- 
ваӧн. Сэки урокъясыс кутасны челядьсӧ не сӧмын велӧдны 
да  воспитывайтны, но и развивайтны.

Словарнӧй удж нуӧдӧм улын гӧгӧрвосьӧ: кывъяслысь

вежӧртассӧ объяснитӧм, кывъяс группируйтӧм (дзоридзь­
яс: катшасин, купальнича, пӧлӧзнича), лӧсялана кывъяс 
корсялӧм (ош тапикасьӧ, ветлӧдлӧ, котралӧ, мурзӧ, равзӧ 
да с. в.), паныда вежӧртаса кывъяс корсьӧм (лэчыд — ныж, 
ёсь — тшӧтшыд, кузь — дженьыд да с. в.), картинкаяс дорӧ 
словарикъяс лӧсьӧдӧм (челядь гижӧны торъя столбикъясӧ 
предмет, действие да признак нимъяс).

Словарнӧй уджын зэв ыджыд тӧдчанлуныс логическӧй 
упражнениеяслӧн. Сідз, предметъяс группируйтігӧн колӧ 
велӧдны челядьӧс видӧвӧй понятиеяс вайӧдны рӧдӧвӧй по­
нятиеяс улӧ (пуяс — рӧдӧвӧй понятие; пожӧм, кыдз, коз, 
пипу да с. в.— видӧвӧй понятиеяс) да мӧдарӧ, видӧвӧй по­
нятиеяс серти корсьны рӧдӧвӧй понятиеяс (ош, кӧч, тулан, 
руч да с. в,— зверьяс).

Логическӧй упражнениеясӧн лоӧны и паныда веж ӧрта­
са кывъяс корсялӧм (лун югыд, а вой пемыд) да кутшӧмкӧ 
ӧти общӧй признак серти кывъясӧс группируйтӧм (ковта 
вурны колӧ ( м ы й ? ) — (ситеч, сунис, машина, ем, ножич, 
сантиметр).

Учебникын индӧма экскурсия-урок нуӧдӧм, но абу 
сійӧс водзӧ восьтӧма, сы вӧсна мый экскурсия-урок вермас 
нуӧдсьыны арын, тӧлын, тулысын, а сэсся могыс сылӧн 
вермас лоны некымын пӧлӧс. Экскурсия водзын пуктӧм 
мог вылӧ видзӧдӧмӧн и колӧ лӧсьӧдны подробнӧй план. 
Например, арын вермас лоны экскурсиялӧн мог: ю дорӧ 
ветлӧм — видзӧдлыны, кыдзи вежсис юыс, берегыс, юдор­
са вӧрыс; либӧ гербарий чукӧртӧм могысь вӧрӧ ветлӧм да 
с. в. Сідзкӧ, мог серти и колӧ лӧсьӧдны плансӧ, медым сійӧ 
отсаліс челядьлы нуӧдны сёрни классын экскурсия йылысь 
да гижны неыджыд висьт.

УРОКЪЯС ДӦРӦ индӧдъяс

Урокъяс дорӧ индӧдъясын автор сувтлӧ быд тема вы­
лӧ, но оз быд урок вылӧ, сы вӧсна мый ӧти тема вылас 
унджыкысьсӧ сетӧма кык урок, а мукӧддырйиыс и куим 
урок.

Чайтам, мый торъя урокъяс дінӧ сетӧм индӧдъясыс от­
саласны учительлы бурджыка котыртны уджсӧ фонетика, 
грамматика, орфография кузя да бурмӧдны челядьлысь 
сёрнисӧ.

Тайӧ жӧ урокъясыс вермасны туйдӧдны учительӧс выль 
мӧвпъяс вылӧ.

Водзын вӧлі индӧма нин, мый быд урок нуӧдсьӧ комп­
лекснӧя: учитель удж алӧ  грамматическӧй да орфографиче­
скӧй тема вылын, озырмӧдӧ челядьлысь кыв запассӧ, ве­
лӧдӧ найӧс правильнӧ лӧсьӧдны предложениеяс да шуны 
колана интонацияӧн, выразительнӧя лыддьыны ичӧтик 
текст.

Кыдзи нуӧдны комплекснӧй урок, видзӧдлам пример 
вылын.

Тема. Предложение (повторитӧм)
У р о к л ӧ н  м о г :  1) повторитны да закрепитны пред­

ложение кузя челядьлысь тӧдӧмлунсӧ; 2) озырмӧдны сло­
варсӧ; 3) велӧдны выразительнӧя лыддьысьны; 4) уджавны 
висьт вылын вопросъяс отсӧгӧн.

Урок кежлӧ учитель дасьтӧ ар йылысь картина.
Текст лыддьӧм да разберитӧм бӧрын позьӧ уджавны 

картина вылын. Текст да картина вылӧ мыджсьӧмӧн учи­
тель нуӧдӧ удж  познавательнӧй туй визьын и челядьлысь 
сёрни бурмӧдӧмын. Тані позьӧ сувтӧдавны татшӧм воп­
росъяс: кутшӧм ещӧ признакъяс арыслӧн (учебникын ин­
дӧм признакъяс кындзи) лэбачьяс йылысь, гожӧмын моз-ӧ 
найӧ сьылӧны, став лэбачыс-ӧ мунісны лунвылӧ, кутшӧм 
лоины тыяс, юяс арын да с. в.

Картина серти челядь артмӧдӧны некымын предлож е­
ние. Повторитӧны, мый тӧдӧны челядь предложение йы­
лысь, сэсся лыддьӧны сы йылысь учебникысь.

Водзӧ велӧдчысьяс уджалӧны предложениеяс артмӧ­
дӧм вылын (2 удж ).  Быд сетӧм кыв чукӧрысь тӧдчӧдӧны 
медшӧр мӧвпсӧ и сы гӧгӧр артмӧдӧны предложениесӧ. 
Коръяс, вижӧдӧм, усьӧны, ньӧжйӧникӧн, вылысь, пуяс. Мый 
йылысь тані мунӧ сёрниыс? Мый усьӧ пуяс вылысь? Тані 
сёрниыс мунӧ коръяс йылысь. Медводз колӧ корсьны сійӧ 
кывъяссӧ, кодъяс йитчӧмаӧсь коръяс кывкӧд. Коръяс усьӧ­
ны. Кутшӧм коръяс? Вижӧдӧм. Кыдзи усьӧны коръяс? 
Ньӧжйӧникӧн. Тадзи челядь велӧдчӧны артмӧдавны пред­
ложениеяс.

3 уджын челядь текстсӧ юклӧны предложениеяс вылӧ. 
Тані эм и орфографическӧй удж: колӧ тӧдны, кутшӧм бук­
васянь заводитчӧ предложение гижӧм, мый сувтӧдсьӧ пред­
ложение помын.

М едбӧръя уджын (4 удж) челядьлы колӧ ӧтветитны не 
сӧмын вопросъяс вылӧ, но и артмӧдны йитӧда висьт, м е­
дым лӧсьыд вӧлі сійӧс лыддьыны. Медым арын кыв эз

повторяйтчы быд предложениеын, колӧ сійӧс артмӧдны 
тадзи: Арын вижӧдӧны пулӧн коръяс. Омӧля нин шонтӧ 
шонді. Кӧдзалӧ юясын ва.

Тема. Звукъяс да букваяс
У р о к л ӧ н  м о г :  1) закрепитны звук да буква; 2) 

кужны тӧдмавны да бура торйӧдны ӧта-мӧдсьыс звукъяс 
да букваяс; 3) выразительнӧя лыддьысьӧм.

Тайӧ уроксӧ бур нуӧдны вӧрӧ ветлӧм бӧрын чукӧртӧм 
гербарий отсӧгӧн. Медводз сёрни мунӧ экскурсияӧн вет­
лӧм йылысь, мый сэтысь аддзылісны, кутшӧмӧсь пуясыс, 
туруныс, дзоридзьясыс да с. в. Видлалӧны вӧрысь вайӧм 
коръяссӧ, тӧдмалӧны пуяслысь коръяссӧ. Та бӧрын позьӧ 
лыддьыны 5 удж. Сійӧс колӧ лыддьыны долыд гӧлӧсӧн, 
арся вӧрлысь мичлунсӧ петкӧдлӧмӧн.

6 да 7 уджъясын уджалӧны кывъяс вылын, мый кы въ­
ясын тшӧкыда овлӧ разнӧй лыдыс звуклӧн да буквалӧн. 
Челядь тӧдмалӧны, кутшӧм б у к в а я с ӧ н  звукыс оз вермы 
лоны.

Тайӧ тема кузя мӧд урок вылын сідз жӧ кутас мунны 
удж звукъяс да букваяс вылын. Такӧд тшӧтш ыджыд места 
сетӧма челядьлысь сёрни бурмӧдан уджлы. Картина серти 
лӧсьӧдӧны неыджыд висьт. Такӧд йитӧдын челядь тӧдма­
лӧны, мыйӧн керӧны картупель (кӧрт зырйӧн, тракторӧн, 
картофелекопалкаӧн), мыйӧн ытшкӧны турун (косилкаӧн, 
косаӧн, литовкаӧн), мыйӧн вундӧны нянь (чарлаӧн, ком­
байнӧн, косилкаӧн да с. в.). Колӧ висьтавны, мый важӧн 
турунтӧ ытшкылісны сӧмын косаӧн, няньтӧ вундылісны 
чарлаӧн, картупельтӧ керлісны зырйӧн да вилаӧн.

12 уджын сетӧма артмӧдны диалог. Водзын вӧлі пасйӧ­
ма нин, мый диалогическӧй сёрнилӧн тӧдчанлуныс зэв 
ыджыд. Сетӧм образец серти челядь артмӧдӧны сёрни ас 
костаныс. Колӧ ёнджыка кыскыны сёрниас полысь да ян ­
дысьысь челядьӧс.

Тема. Гласнӧй звукъяс да букваяс
У р о к л ӧ н  м о г :  1) бура тӧдны гласнӧй звукъяс да 

букваяс; 2) повторитны, мый гласнӧй артмӧдӧ слог; 3) ве­
лӧдны выразительнӧя лыддьысьны; 4) предложение вылын 
удж.

Урок вылын медводз повторитӧны гласнӧй звукъяс да 
букваяс нагляднӧй пособиеяс отсӧгӧн. Сэсся челядь вайӧ­
дӧны ассьыныс примеръяс: ӧти, кык да куим слога кывъ-

яс. Челядь висьталӧны, мый быд слогын ӧти гласнӧй. 
Вӧчсьӧ вывод, мый гласнӧй артмӧдӧ слог.

Водзӧ челядь уджалӧны кывбур вылын вопросъяс от­
сӧгӧн. Медводдза кывбурсӧ лыддьӧ учитель либӧ бура 
лыддьысьысь школьник. Вопросъяс: Кутшӧм кад петкӧд­
лӧма да мыйысь сійӧ тыдалӧ? (Ар. Муяс вылын босьтӧ­
ны урожай.) Кыдзи гӧгӧрвоанныд татшӧм предложение: 
Енэж паськӧдчӧма лӧза. Тані колӧ висьтавны, мый повод­
дяыс мича на, сідзкӧ, водз ар на и муяс вылын тырыс на 
йӧз.

14, 15 уджъяс вылын челядь уджалӧны самостоятель­
нӧя.

16 удж вӧчигӧн колӧ учительлы висьтавны, мый пред­
ложениеяс артмӧдігӧн медводз колӧ сэтысь тӧдчӧдны мед­
шӧр мӧвпсӧ, медся главнӧйсӧ, например, первой кыв чукӧ­
рас медся главнӧй мӧвпыс лоӧ вӧрын гажа. Сувтӧдам во­
прос: Кор вермас лоны вӧрын гаж а?— Вӧрын гаж а сӧмын 
мича поводдя дырйи. Сідзкӧ, вӧрын гажа кывъяссянь и ми 
кутам артмӧдны предложениесӧ: Вӧрын гаж а  мича арся 
лунӧ. Татшӧм ж ӧ ногӧн колӧ разберитны и мукӧд кыв чу­
кӧръяссӧ.

Нӧдкыв разберитӧмӧн велӧдчысьяс з а к р е п и т н ы  глас­
нӧй да согласнӧй звукъяс йылысь понятиесӧ.

Тайӧ урок вылын челядь лыддьысисны, гижисны, у д ж а­
лісны сёрни бурмӧдӧм вылын да повторитісны гласнӧй 
звукъяс да букваяс йылысь.

Тема. Согласнӧй звукъяс да букваяс
У р о к л ӧ н  м о г :  1) закрепитны согласнӧйяс йылысь 

велӧдчысьяслысь тӧдӧмлунъяссӧ; 2) бура кужны торйӧдны 
гласнӧйяс да согласнӧйяс; 3) велӧдны монологическӧй 
сёрниӧ.

Фонетическӧй таблица кындзи, колӧ лӧсьӧдны велӧд­
чысьяслы самостоятельнӧй удж нуӧдӧм вылӧ «Дидактиче­
скӧй материал» сборник.

Согласнӧйяс велӧдігӧн некыдз оз позь кольны бокӧ 
налысь признакъяссӧ. Кӧть та йылысь кутас на мунны 
сёрниыс водзын, тайӧ урок вылын устнӧ колӧ сувтлыны 
согласнӧйяслӧн небыд да чорыдлун вылӧ.

Согласнӧйяс велӧдігӧн медся сьӧкыд торйӧдны звук- 
лысь небыдлунсӧ да чорыдлунсӧ да такӧд йитӧдын парнӧй 
согласнӧйяслысь гижанногсӧ.

Букварводзвывса да букварь велӧдан кадколастын че­
лядь  кутшӧмакӧ тӧдмасисны нин звукъяслӧн небыдлунӧн 
да  чорыдлунӧн. Быд урок вылын колӧ уджавны небыд да

чорыд согласнӧйясыс закрепитӧм могысь. Например: учи­
тель диктуйтӧ кывъяс, а челядь о б ъ я с н я й т н ы  налысь ги­
жанногсӧ. Позьӧ дӧска вылӧ гижны кывъяс либӧ ӧшӧдны 
плакат, кӧні согласнӧйяслысь небыдлунсӧ абу пасйӧма, 
позьӧ пӧльзуйтчыны раздаточнӧй материалӧн, кӧні челядь 
содтӧны колана гласнӧйсӧ согласнӧй бӧрын.

Бура кӧ кылӧны челядь звукъяслысь небыдлунсӧ да чо­
рыдлунсӧ, колӧ нуӧдны и устнӧй упражнениеяс.

19 удж серти колӧ нуӧдны сёрни друж ба йылысь 
классын, урокъяс бӧрын ворсігӧн.

20 уджын сетӧма артмӧдны монологическӧй сёрни. Код­
кӧ классын медъёна радейтӧ гожӧм (мыйла радейтӧ?), 
кодкӧ тулыс (мыйла радейтӧ?). Могыс сыын, медым вось­
тыны темасӧ, докажитны, мыйла сылы кажитчӧ тӧлыс л и ­
бӧ арыс.

Мӧд урок вылӧ согласнӧй звукъяс да букваяс тема ку­
зя  сетӧма кык текст. Медводз колӧ зэв бура лыддьыны 
«Миянлы колӧ мир» текст, медым челядьлы мӧрччис сьӧ­
лӧмас. Сэсся висьтавны челядьлы, мый мир вӧсна ты ш ка­
сьӧны оз сӧмын гырысьяс, но и челядь. Медводз челядьлы 
колӧ бура велӧдчыны, сэсся тшӧтш гырысьджык школь­
никъяскӧд нуны вынъяс серти лӧсялан общественнӧй удж. 
Например, макулатура да кӧрт лӧм чукӧртӧмысь босьтӧм 
сьӧмсӧ мӧдӧдны мир вӧсна фондӧ.

Мӧд удж «Миян класс» текст вылын. Сетӧм план сер­
ти да 23 уджысь кыв чукӧръяс отсӧгӧн первой челядь 
устнӧ, а сэсся гижӧмӧн артмӧдӧны текст.

Тема. Кывъяс вуджӧдӧм
Кывъяс вуджӧдӧм вылӧ учебникын сетӧма куим урок 

куим ногӧн кывъяс вуджӧдӧм вылӧ. Челядьлы колӧ тӧдны 
медся главнӧй правилӧ: ӧти строкаысь мӧдӧ кывъяс позьӧ 
вуджӧдны слогъяс вылӧ юклӧмӧн. Но овлӧ сідз, мый слог­
сӧ вермӧ артмӧдны ӧти гласнӧй. Сэки сійӧ ӧтнас оз ву­
джӧдчы, а йитчӧ орчча слог дорас. Коймӧд правилӧсӧ по­
зьӧ сетны дженьыдика, медым челядьлы кокньыдджык 
вӧлі кутны юрас: й оз торйӧдсьы слогысь.

Тані ми сувтлам 9-ӧд урок вылӧ.
У р о к л ӧ н  м о г :  1) повторитны кывъяс слогъяс вылӧ 

юклӧм йылысь; 2) велӧдны челядьӧс вуджӧдны кывъяс 
ӧти строкаысь мӧдӧ, кор кывйын эм й.

Урок кежлӧ учитель лӧсьӧдӧ таблицаяс, картинаяс л э ­
бачьяс йылысь, сы вӧсна мый кызвын материалсӧ учебни­
кын сетӧма тематическӧя.

Й-а кывъяс строкаысь строкаӧ вуджӧдӧм челядьлы абу 
кокньыд, торйӧн нин глаголъясын. Эмӧсь татшӧм глаголъ­
яс, кыдзи кыны, кыйны, лоны, лойны, воны, вайны да с. в. 
Кад, морт да лыд серти вежласигӧн найӧ шусьӧны ӧткодя, 
сы вӧсна челядь вӧчӧны ӧшыбкаяс и тайӧ кывъяссӧ ву­
джӧдігӧн, оз кӧ тӧдны налысь семантикасӧ да артмӧмсӧ. 
Медводз колӧ петкӧдлыны тӧдчанлунсӧ кывйыслысь, ку­
тшӧм кывкӧд найӧ йитчӧны предложениеас. Например, ми 
огӧ вермӧ шуны кепысь кыйны и, мӧдарӧ, пӧтка кыны. 
Кыны и кыйны дзик разнӧй кывъяс. Кы ны кывлӧн кыв­
вужйыс лоӧ кы, а кый-ны кывлӧн кыввужйыс лоӧ кый. 
Кыйны кыв позьӧ вуджӧдны кый-ны, но кы-йис вуджӧді­
гӧн й оз торъяв бӧрса гласнӧйсьыс.

Учебникын сетӧма упражнениеяс (32, 33 34 уджъяс) 
веськӧдӧма й-а кывъяс строкаысь строкаӧ вуджӧдӧм вылӧ. 
Тані сідз жӧ, кыдзи 7 да 8 урокъяс вылын, нуӧдсьӧ сёрни 
лэбачьяс йылысь. Оз ветлыны лунвылӧ ни байдӧг, ни сьӧ­
ла, ни тар. Найӧ тӧвйӧны войвылын. Пӧткаясысь уткаяс 
да дзодзӧгъяс лэбзьылӧны тӧвйыны лунвылӧ. Колӧ юавны 
челядьлысь, коді аддзыліс тайӧ пӧткаяссӧ (байдӧг, сьӧла, 
тар, утка, дзодзӧг), кутшӧмӧсь найӧ.

36 удж серти челядь артмӧдӧны висьт сетӧм предложе- 
ниеясысь. Гижтӧдз устнӧ разберитӧны, кутшӧм предложе­
ние мунӧ первойӧн, кутшӧм мӧдӧн да с. в.

Тема. Предложение помын точка да вопросительнӧй 
знак

У р о к л ӧ н  м о г :  1) велӧдны челядьӧс правильнӧй
интонацияӧн лыддьыны повествовательнӧй предложениеяс 
да гижигӧн предложение помӧ сувтӧдны точка; 2) велӧд­
ны правильнӧя лыддьыны вопросительнӧй предложениеяс 
да гижигӧн предложение помас сувтӧдны вопросительнӧй 
знак.

Тайӧ урок вылын сетӧм текстъясын сёрниыс мунӧ че­
лядь  олӧм йылысь. Такӧд йитӧдын учитель бӧрйӧ нагляд­
нӧй пособие либӧ ТСО (диафильм, диапозитив), кӧні пет­
кӧдлыссьӧ челядьӧн буртор вӧчӧм йылысь.

Медся главнӧйыс тайӧ темасӧ прӧйдитігӧн лоӧ сійӧ, ме­
дым челядьӧс велӧдны правильнӧй интонацияӧн лыддьыны 
повествовательнӧй да вопросительнӧй предложениеяс.

Текстъяс вылын уджалігӧн колӧ нуӧдны сёрни сы йы­
лысь, кутшӧм буртор вермӧны вӧчны челядь аслыныс да 
гырысьяслы да мый омӧльторйыс найӧ вильшасьӧмын.

37 удж вӧчигӧн колӧ висьтавны челядьлы, мый тані быд 
предложение мыйкӧ висьталӧ, а оз юав ни некод дорӧ оз

шыӧдчы, сы вӧсна быд предложение помӧ ми сувтӧдам 
точка.

38 удж разберитӧм бӧрын челядь вӧчӧны вывод, мый 
юасян предложениеяс помӧ сувтӧдсьӧ вопросительнӧй 
(юасян) знак, а ӧтветъясыс лоӧны повествовательнӧй 
предложениеяоӧн, и на помӧ сувтӧдсьӧ точка.

Д иалог вылын уджсӧ заводитӧны челядь (39), лыддьӧ­
ны ӧткӧн либӧ рольяс серти, а сэсся нуӧдӧны сёрни, кыдзи 
челядь вӧчӧны гортса уджсӧ, видзӧдлывлӧны налысь 
урокъяссӧ бать-мамыс, чой-вокыс.

40 удж вӧчигӧн колӧ кутны тӧд вылын сетӧм образецсӧ, 
кыдзи сэні артмӧдӧма предложениеяссӧ, кыдзи найӧ йит­
чӧны ӧта-мӧдыскӧд.

Т е м а .  Предложение помын восклицательнӧй знак

У р о к л ӧ н  м о г :  1) тӧдмӧдны восклицательнӧй
предложениеясӧн; 2) велӧдны правильнӧя лыддьыны да 
гижны восклицательнӧй предложениеяс.

Урок кежлӧ, грамматическӧй таблица кындзи, колӧ лӧ ­
сьӧдны нагляднӧй пособиеяс (картина, книга).

Урок вылын сёрниыс кутас мунны писатель Гайдар да 
сылӧн произведениеяс йылысь, сы вӧсна урок вылӧ учи­
тель вайӧ Гайдарлысь некымын книга.

Восклицательнӧй предложениеяс велӧдігӧн колӧ кутны 
тӧд вылын сы йылысь, мый восклицательнӧй предложение­
яс овлӧны разнӧйӧсь: радлун петкӧдлысь, дивуйтчана, ди ­
витана, код дорӧ кӧ шыӧдчана, повзьӧдана да с. в. Дерт, 
тайӧс челядьлы позьӧ петкӧдлыны сӧмын практическӧя.

Медводз сёрни кутас мунны сы йылысь, мый тшӧкыд­
дж ы ка восклицательнӧй предложениеяс овлӧны шыӧдчӧм 
могысь: Челядь, восьлалӧй водзӧ! Лыжникъяс, кежамӧй
вӧрас!

Но овлӧны и татшӧм восклицательнӧй предложениеяс: 
Руч шуӧ ракалы: Кутшӧм мича тэнад гӧлӧсыд! (Ошкӧм.) 
Кӧзапиян шуӧны кӧинлы: Ёна ж ӧ  кыз да  мисьтӧм гӧлӧсыд!
(Дивитӧм.)

42 удж вӧчигӧн колӧ юавны челядьлысь, мый петкӧдлӧ­
ны тайӧ мойдкывъяс восклицательнӧй предложениеясыс.

43 удж лыддьӧ учительыс ачыс, сэсся челядь. Лыддьӧм 
бӧрын колӧ нуӧдны сёрни сы йылысь, кыдзи Гайдар воча­
видзис вопросъяс вылӧ (сӧветскӧй йӧзлы медся дона асл а ­
ныс Рӧдинаыс да чужан муыс; Гайдар гижис уна книга 
челядьлы, став олӧмсӧ сійӧ сетіс налы; тулысын ставыс 
ловзьӧ: вӧр-ва, животнӧйяс, тулысын шонтӧ шонді; книга-

ясысь ми тӧдмалам уна выльтор, книгаяс велӧдӧны у д ж а в ­
ны да овны).

Вӧчсьӧ вывод: миянлы колӧ уджавны да овны, радейт­
ны ассьыным страна писатель Гайдар моз. Сэсся текстсӧ 
колӧ юкны предложениеяс вылӧ да разберитны препина­
ние знакъяс серти.

Т е м а .  Кывйын да  предложениеын ударение

У р о к л ӧ н  м о г :  1) тӧдмӧдны челядьӧс кывйын да
предложениеын ударениеӧн; 2) велӧдны правильнӧя лыд­
дьыны предложениеяс логическӧй паузаяс да ударение 
вӧчӧмӧн.

Урок кежлӧ колӧ лӧсьӧдны плакат, кӧні пасъялӧма 
логическӧй ударениеяс да паузаяс.

Учительлы колӧ тӧдны, мый коми кывйын абу чорыд 
(фиксированнӧй) ударение, кыдзи роч да мукӧд кывъясын, 
но литературнӧй коми кывйын ударениеыс пырджык кыскӧ 
первой слог вылӧ.

Кывъяс вылын упражняйтчӧм бӧрын челядь корсьӧны 
п р ед лож ен иеясы с  логическӧй паузаяс. Учебникын логиче­
скӧй паузаа текстъяссӧ сетӧма бӧрынджык (85 удж ).  Ко­
лӧ, медым челядь тӧдісны татшӧм правилӧ: подлежащӧй 
да сыкӧд йитчысь кывъяс пыр торйӧдсьӧны паузаӧн ска­
зуемӧйысь да сы дорӧ йитчысь кывъясысь. Например, Ви­
зув шор /  котӧртіс бадьяса да  сэтӧр кустъяса ув таскӧд .  
Дерт, тайӧ правилӧсӧ мӧдӧд класса велӧдчысьяслы сьӧкыд 
на гӧгӧрвоны, но практическӧя, кор паузасӧ пасъялӧма 
текстас, лыддигас найӧ вермасны нин сувтлыны, а сэсся 
велаласны правильнӧя лыддьыны паузасӧ пасъявтӧг.

Логическӧй ударениесӧ позьӧ нагляднӧйджыка петкӧд­
лыны вопросъяс да ӧтветъяс вылын. Например, Тэ мунан 

мамыдлы отсасьны скӧт дорас?— Ме. Тэ мунан мамыдлы

отсасьны скӧт дорас?— Муна.
Учитель висьталӧ челядьлы, мый выразительнӧя лы д ­

дьысьны, сідзкӧ, предложениеыслысь мӧвпсӧ гӧгӧрвоӧмӧн, 
беглӧя лыддьыны да гӧлӧсӧн пасйыны логическӧй ударе­
ние да паузаяс.

Сёрни бурмӧдӧм могысь индӧма кык удж (47, 49). 
Первойя удж ас вопросъяссӧ сетӧма сэтшӧм ногӧн, медым 
челядь ӧтветъясысь артмис ичӧтик висьт. Колӧ велӧдны 
челядьӧс, медым ассьыныс висьтсӧ найӧ вермисны вись­
тавны выразительнӧя.

Коляс кӧ кадыс либӧ кымынкӧ велӧдчысь кӧ вӧчасны

уджсӧ водзджык, позьӧ сетны самостоятельнӧй удж, на­
пример, признакъяс серти тӧдмавны пуяс, быдмӧгъяс, ж и ­
вотнӧйяс, черияс, лэбачьяс да с. в. Признак петкӧдлысь 
кывъяссӧ учитель гижӧ дӧска вылӧ водзвыв да тупкылӧ.

Мӧд урок вылын тайӧ тема кузя позьӧ котыртны уджсӧ 
сетӧм упражнениеяс гӧгӧр, кӧні сёрниыс ёнджыка мунӧ 
удж йылысь, зільлун йылысь. Колӧ нуӧдны сёрнисӧ 
классын велӧдчысьяс пӧвстын, коді мый вӧчӧ, коді зіль, а 
коді и дышӧдчӧ. Тані бара жӧ сетӧма диалог, медым вы­
разительнӧя лыддьыны колана кывъяс вылӧ сувтыштлӧ­
мӧн.

Т е м а .  Животнӧй кличкаясын ыджыд буква

У р о к л ӧ н  м о г :  велӧдны челядьӧс гижны живот­
нӧй кличкаясын ыджыд буква.

Учитель висьталӧ, мый йӧзлӧн эмӧсь нимъяс да овъяс, 
а животнӧйяслӧн — кличкаяс. Сэсся юалӧ, кутшӧм живот­
нӧйяс эмӧсь челядьлӧн гортаныс. Велӧдчысьяс висьталӧны 
животнӧйяссӧ да налысь кличкаяссӧ.

58 уджысь мойд лыддьӧм бӧрын учитель висьталӧ, мый 
Ш арик кодь дышъясыс эмӧсь и йӧз пытшкын. Сэсся че­
лядь тӧдмалӧны пӧслӧвичалысь вежӧртассӧ да висьталӧны, 
мыйла колӧ уджавны том дырйи.

Т е м а .  Кар, сикт, ю нимъясын ыджыд буква

У р о к л ӧ н  м о г :  велӧдны челядьӧс гижны ыджыд
буквасянь кар, сикт, ю нимъяс.

Урок вылӧ колӧ вайны географическӧй карта, цветнӧй 
картинаяс, кӧні эськӧ вӧліны гӧраяс, юяс, тыяс да с. в.

Медвойдӧр колӧ висьтавны сы йылысь, мый каръяслӧн, 
сиктъяслӧн, юяслӧн, мореяслӧн, тыяслӧн, гӧраяслӧн эмӧсь 
нимъяс, весиг ичӧтик шорлӧн вермас лоны ним. Сэсся тӧд­
малӧны, кутшӧм сиктъяс эмӧсь на гӧгӧрын, кутшӧм юяс, 
тыяс да шоръяс матынӧсь сиктсянь.

60 удж вӧчтӧдз челядь устнӧ ӧтветитӧны вопросъяс 
вылас.

64 удж вӧчӧм бӧрын (урок вылас материалыс кӧ лоӧ 
этша) позьӧ котыртны кар либӧ ю нимъяс думыштӧм вылӧ 
ворсӧм.

Т е м а .  Чорыд да небыд парнӧй согласнӧйяс

У р о к л ӧ н  м о г :  1) велӧдны торйӧдны кывъясысь
чорыд да небыд парнӧй согласнӧйясӧс да правильнӧя на-

16



йӧс гижны; 2) нуӧдны сёрни бурмӧдан удж тӧв воӧм тема 
кузя; 3) выразительнӧя лыддьыны кывбур да текстъяс.

Урок кежлӧ лӧсьӧдны «Чорыд да небыд парнӧй соглас­
нӧйяс» таблица, учебникын сетӧм тексткӧд йитӧдын ка р ­
тина.

Водзынджык ми сувтлім нин сы вылӧ, мый тайӧ те­
маыс абу кокньыд челядьлы.

Урок водзвылын повторитӧны чорыд да небыд парнӧй 
согласнӧйяс. Сэсся 53 уджысь индӧны чорыд да небыд 
парнӧй да непарнӧй согласнӧйяс.

66 уджысь кывбур лыддьӧм бӧрын сёрнитӧны сы йы­
лысь, кажитчӧ-ӧ кывбурыс да мыйджык кажитчӧ, тадзи-ӧ 
овлӧ, кор челядь ёна виччысьӧны тӧвсӧ.

Кывбур йылысь сёрнитӧм бӧрын челядь уджалӧны са ­
мостоятельнӧя (67 да 68 уджъяс).

Мӧд урок вылын тема велӧдӧмсӧ котыртӧма лэбачьяс 
тӧвйӧм йылысь текстъяс вылын.

70 уджын челядь гижӧны предложениеяссӧ картинка 
содержание серти. Куим типа предложениесӧ (повествова­
тельнӧй, вопросительнӧй да восклицательнӧй) колӧ лы д­
дьыны неыджыд анализ вӧчӧм бӧрын вопрос сувтӧдӧмӧн: 
мыйла тадзи лыддям?

Колӧ кутны тӧд вылын, медым вопросъяс вылӧ ӧтветъ­
яс вӧліны бур предложениеясыс. (71 уд ж ),  а гижигӧн 
думыштісны, кыдзи колӧ йитны найӧс.

М едбӧръя уджыс мӧд урок вылын зэв колана. Колӧ 
юавны челядьлысь, кутшӧм сёрни вермас лоны бать да  
пи костын нянь йылысь, вӧр либӧ ю йылысь.

Т е м а .  И  буква гижӧм

У р о к л ӧ н  м о г :  1) велӧдны правильнӧя гижны не­
быд парнӧй согласнӧйяс бӧрын и буква; 2) нуӧдны сёрни 
лыддьысьӧм йылысь; 3) уджавны висьт вылын.

Медводз вочавидзӧны учебникын сетӧм вопросъяс вылӧ 
да уджалӧны орфографическӧй таблицаысь бӧрйӧм мате­
риал вылын, код отсӧгӧн учитель вайӧдӧ челядьӧс выводӧ, 
мый небыд парнӧй согласнӧйяс бӧрын гижсьӧ и буква.

73 удж лыддьӧм бӧрын сёрнитӧны сы йылысь, правиль­
нӧ-ӧ вӧчис нывка, мыйла оз ков сідзи вӧчны.

Тані колӧ нуӧдны сёрни челядьӧн лыддьысьӧм йылысь. 
Дерт, став книгасӧ он вермы лыддьыны. Колӧ юавны ёрт­
лысь, бать-мамлысь, чой-воклысь, а медсясӧ библиотекар­
лысь, кутшӧм книгаяс колӧ медводз лыддьыны, кутшӧм 
книгаяс интереснӧйджыкӧсь мӧд-коймӧд класса велӧд­
чысьяслы. Колӧ лӧсьӧдны тетрадь да сэтчӧ пасъявны, ку-

2. Заказ № 6497.
17



тшӧм книгаяс тэ лыддян. Колӧ пасйыны книгаыслысь ним­
сӧ, сэсся авторсӧ да дженьыдика сійӧс, мый йылысь сэні 
гижӧма. Тайӧ тетрадьыс зэв ёна отсалас лыддьысигад.

74—75 уджъяс вӧчтӧдз колӧ лыддьыны текстъяссӧ, м е ­
дым предупредитны ӧшыбкаяссӧ, кодъясӧс вермасны вӧч­
ны челядь самостоятельнӧя уджалігӧн.

76 удж вӧчсьӧ устнӧ, но кадыс кӧ лоӧ на, позьӧ тш ӧк­
тыны гижны думыштӧм предложениеяссӧ.

Т е м а .  Е буква гижӧм

У р о к л ӧ н  м о г :  1) велӧдны правильнӧя гижны не­
быд парнӧй согласнӧйяс бӧрын е буква; 2) велӧдны сув­
тӧдавны вопросъяс предмет нимъяс дорӧ; 3) нуӧдны сёр­
ни лекарственнӧй турунъяс йылысь.

Урок кежлӧ, орфографическӧй таблица кындзи, колӧ 
лӧсьӧдны лекарственнӧй турунъяс йылысь картина.

Вопросъяс серти учебникысь кывъяс анализируйтӧм 
бӧрын учитель вайӧдӧ челядьӧс выводӧ, мый небыд п а р ­
нӧй согласнӧйяс бӧрын гижсьӧны и да е букваяс.

78 уджын эм ещӧ лексико-грамматическӧй задание, 
коді отсалас челядьлы лӧсьӧдчыны «Предмет петкӧдлысь 
кывъяс» тема велӧдігкежлӧ. Тані жӧ колӧ сёрнитны сы 
йылысь, мый ми ас му вылын асьным кӧзяинъяс, да колӧ 
бырӧдны нелючкиторсӧ, коді эм миян олӧмын.

80 удж вӧчигӧн колӧ висьтавны, мый лекарство пыдди 
морт используйтӧ пув, чӧд, ӧмидз, налысь коръяссӧ, кыдз 
гар да том кыдз кор. Эмӧсь и лекарственнӧй турунъяс: 
бор турун, лапкор, катшасин, череда да мукӧдъяс.

82 удж лыддьӧм бӧрын позьӧ тшӧктыны челядьӧс вись­
тавны, кодлӧн кутшӧм случай вӧлі вӧрӧ ветлігӧн либӧ вот­
чигӧн.

Тайӧ тема кузя мӧд урок вылын колӧ закрепитны е 
буква гижӧм. Урок водзвылын бур вӧчны и да е букваяс 
гижӧм кузя диктант, коді петкӧдлас челядьлысь тӧдӧм­
лунсӧ.

83 уджын, воддза урокысь материал повторитӧм кын­
дзи, колӧ сувтлыны сы вылӧ, мый паратӧм небыд соглас­
нӧйяс бӧрын сідз жӧ гижсьӧны и да е гласнӧйяс (челядь, 
дзебны). Сэсся текст лыддьӧм бӧрын висьтавны, мый вӧр 
миян странаын зэв ыджыд озырлун да сійӧс колӧ ёна видз­
ны: весавны вӧрсӧ, чукӧртны пуяслысь кӧйдыс, кӧдзны 
кӧйдыссӧ вӧрын, медым быдмис выль вӧр.

Тайӧ тема кузя мӧд урок вылын челядь тӧдмасьӧны 
предложениеын либӧ текстын логическӧй пауза пасйӧмӧн.

Тані учительлы колӧ практическӧя петкӧдлыны, кӧні вӧч­
сьӧ паузаыс, а учительлы колӧ тӧдны, мый медся колана 
приёмӧн выразительнӧя лыддьысигӧн лоӧ пауза вӧчӧм ӧт­
ка подлежащӧй либӧ подлежащӧй чукӧр, ӧтка сказуемӧй 
либӧ сказуемӧй чукӧр костын. Например, Енэжыс / вос­
сис. Кузь лапъяса коз /  паськыда вевттис мусӧ.

Логическӧй паузаӧн пасъялӧм текстъяссӧ колӧ тш ӧкыд­
дж ы ка сетлывлыны челядьлы. Тайӧс вӧчны абу сьӧкыд, 
позьӧ лӧсьӧдны неыджыд плакатъяс и ӧшлывлыны дӧска 
вылӧ. Кыдзи петкӧдлӧ практика, тайӧ ёна отсалӧ челядьӧс 
выразительнӧя лыддьысьны велӧдан уджын.

Тайӧ жӧ урок вылын сетӧма лексико-грамматическӧй 
задание: велӧдчыны сувтӧдавны вопросъяс признак нимъ­
яс дорӧ.

Т е м а  Я  буква гижӧм

Я буква гижӧм вылӧ сетӧма куим урок сы вӧсна, мый 
я тшӧкыдджыка паныдасьлӧ мукӧд йотированнӧй гласнӧй­
яс дорысь. Небыд парнӧй согласнӧйяслысь небыдлунсӧ 
пасйӧм да кыв водзвылын сулалӧм кындзи, я тшӧкыда 
гижсьӧ существительнӧйяслӧн уна лыда петкӧдлан суф­
фиксын (додь-яс, вӧнь-яс).

М е д в о д д з а  у р о к л ӧ н  м о г :  1) велӧдны п р а­
вильнӧя гижны небыд парнӧй согласнӧйяс бӧрын я буква а 
кывъяс; 2) предложение вылын уджалӧм; 3) действие 
нимъяскӧд тӧдмӧдӧм.

Орфографическӧй таблица да учебникын сетӧм кывъяс 
разберитӧм бӧрын учитель вайӧдӧ челядьӧс выводӧ, мый 
небыд парнӧй согласнӧйяс бӧрын гижсьӧ я буква.

Нагляднӧй пособие пыдди позьӧ босьтны пон йылысь 
сюжетнӧй картина, кӧні медшӧр мӧвпнас лоӧ сійӧ, мый 
пон — мортлӧн друг. 89 уджысь текст лыддьӧм бӧрын колӧ 
тӧдмавны, кодлӧн кутшӧм пемӧс эм гортас да кыдзи 
сійӧс видзӧ. Тшӧкыда овлӧ сідзи, мый каньпиӧс либӧ пон­
пиӧс видзыштасны ичӧтикнас, а сэсся шыбитӧны.

92 уджын сувтӧдӧма кык мог: 1) предложениеяс пытш­
кын правильнӧя сувтӧдны кывъяс; 2) п редлож ен иеясы с  
лӧсьӧдны неыджыд связнӧй текст. Предложениеяс лы д ­
дьӧм бӧрын юавсьӧ, гӧгӧрвоисны-ӧ челядь лыддьӧмторсӧ, 
позьӧ-ӧ тадзи сёрнитны либӧ гижны. Медым вӧлі гӧгӧр­
воана мӧвпыс, колӧ предложениеяссьыс кывъяссӧ сувтӧд­
ны асланыс местаӧ1.

Учительлы оз ков вунӧдны уджъясын индӧм содтӧд 
заданиеяссӧ. Сідз, 93 уджын тшӧктӧма сувтӧдны вопросъ-

яс действие петкӧдлысь кывъяс дорӧ. Татшӧм сяма уджсӧ 
позьӧ сетны тшӧкыдджыка.

Урок помын челядь уджалӧны пӧслӧвича вылын. Гаш- 
кӧ, челядь асьныс тӧдӧны татшӧм пӧслӧвичаяссӧ, а оз кӧ, 
медым юаласны гортсаясыслысь да висьталасны мӧд урок 
вылын.

М ӧ д  у р о к  вылын тайӧ жӧ тема кузя колӧ нуӧдны 
сёрни Октябрь да октябрята йылысь, тӧдчӧдны кутшӧм 
могыс октябряталӧн, кыдзи найӧ лӧсьӧдчӧны лоны пио­
нерӧн.

96 удж  сетӧма выразительнӧя лыддьысьӧм могысь.
К о й м ӧ д  у р о к  вылын челядь практическӧя тӧд­

масьӧны сэтшӧм кывъясӧн, кӧні гижсьӧ ъ (кӧръяс, номъ­
яс).  Сетӧм текстысь челядь тӧдмалӧны, кӧні олӧны кӧръ­
яс. Такӧд йитӧдын колӧ висьтавны челядьлы, мый кӧръяс 
сетӧны йӧзлы яй, кучик, шоныд паськӧм да кӧм. Кӧръяс 
вылын ветлӧны тундраӧд, а кӧрым сылы оз ков дасьтыны, 
ачыс сійӧс корсьӧ. Колӧ петкӧдлыны карта вылысь, ку­
тшӧм местаын миян республикаын олӧны кӧръясыс.

100 уджын предложениеяс лӧсьӧдны отсаласны карти­
на улын сетӧм вопросъяс.

Т е м а ,  / ӧ  буква гижӧм

У р о к л ӧ н  м о г :  1) велӧдны правильнӧя гижны не­
быд парнӧй согласнӧйяс бӧрын ю буква; 2) велӧдны вы ра­
зительнӧя лыддьысьны; 3) бурмӧдны челядьлысь сёрни.

Урок кежлӧ учитель лӧсьӧдӧ, таблица кындзи, лэбачь­
яс нылысь картина либӧ, эм кӧ, чучелаяс.

Учебникысь да таблица вылысь кывъяс анализируйтӧм 
бӧрын вӧчсьӧ вывод, мый небыд парнӧй согласнӧйяс бӧ­
рын гижсьӧ ю буква. Водзӧ уджалӧны ЮЗ уджын сетӧм 
текст вылын. Сэсся сёрнитӧны сюзь йылысь, кутшӧм сійӧ, 
мый сёйӧ, кутшӧм пӧльза вайӧ вӧрлы, муяслы да с. в. 
Сюзь — войся лэбач, луннас олӧ дзебсьӧмӧн, а войнас 
кыйсьӧ. Сёрни помас учитель висьталӧ, мый тайӧ лэбачсӧ 
колӧ видзны.

104 уджын медводз колӧ разберитны устнӧ деформиро- 
ваннӧй предложениеяссӧ, а сэсся гижны тетрадьӧ.

105 удж дорӧ позьӧ сетны задание, кутшӧм вопрос вы ­
лӧ  ӧтвечайтӧны содтӧм кывъясыс (кӧкӧ, китшкӧ, чипсӧ, 
кравзӧ).  Сэсся неуна колӧ висьталыштны челядьлы кӧк 
йылысь: став лэбачыс вӧчӧны аслыныс поз, а кӧк оз вӧч, 
кольксӧ пӧжны пуктӧ йӧз позйӧ; позъяс кӧ эмӧсь нин лэ-

бачлӧн колькъясыс, кӧк найӧс шыблалӧ да кольӧ сӧмын 
ассьыс.

Тайӧ тема кузя мӧд урок кежлӧ учитель лӧсьӧдӧ юсь 
йылысь картина. Учебникысь текст лыддьӧм бӧрын учи­
тель висьталӧ, мый миян войвылын юсьяс медся гырысь 
да мича лэбачьяс. Найӧ сідз жӧ, кыдзи и мукӧд лэбачьяс, 
тӧв кеж лӧ лэблӧны лунвылӧ, а тулыснас бӧр воӧны вой­
вылӧ. Юсьяс олӧны гозйӧн-гозйӧн да мыйкӧ кӧ лоӧ ӧтиыс­
кӧд, мӧдыс шогысла вермас кувны. Юсьяс овлӧны ед ж ы ­
дӧсь да сьӧдӧсь. Быд местаын, кӧні олӧны юсьяс, найӧс 
видзӧны, оз лыйлыны. Мичлун вӧснаыс найӧс вайӧны 
каръясӧ да лэдзӧны прудъясӧ.

Колӧ юавны челядьлысь, кор ещӧ гижсьӧ ю буква.
ПО удж вӧчтӧдз позьӧ сёрнитны сы йылысь, мый гы ­

рысьджык челядь пыр дорйӧны либӧ мездӧны ичӧтджыкъ­
ясӧс.

Т е м а .  Ё буква гижӧм

У р о к л ӧ н  м о г :  1) велӧдны правильнӧя гижны
небыд парнӧй согласнӧйяс бӧрын ё буква; 2) нуӧдны сёр­
ни велӧдчысьяслӧн чойяс да вокъяс йылысь, кӧні найӧ 
уджалӧны либӧ велӧдчӧны; 3) текстӧ колана знакъяс сув­
тӧдалӧм вылын удж.

Медводз челядь ӧтвечайтӧны учебникын сетӧм вопросъ­
яс вылӧ да вӧчӧны вывод. 111 уджын текст разберитігӧн 
колӧ нуӧдны сёрни челядьлӧн вокъяс да чойяс йылысь, 
кӧні найӧ уджалӧны либӧ велӧдчӧны, кыдзи отсасьӧны 
бать-мамлы, чойяслы да вокъяслы.

115 уджын сетӧм текст кузя сёрнитігӧн колӧ висьтавны 
челядьлы, кыдзи важӧн вӧлі лечитӧны висьысьяссӧ да вер- 
мисны-ӧ найӧс нуӧдны больничаӧ самолётӧн либӧ верто­
лётӧн.

Препинание знакъяс сувтӧдӧмкӧд йитӧдын колӧ челядь­
лысь юавны, мыйла сійӧ либӧ мӧд предложение бӧрын ко­
лӧны точка, юалан да горӧдан пасъяс.

Мӧд урок вылын тшӧтш сетӧма велӧдӧм материал обоб­
щитӧм вылӧ упражнениеяс. Тані челядь груп пи руй тны  
однороднӧй предметъяслысь нимъяссӧ. Л оас кӧ кадыс, 
позьӧ сетны примеръяс, медым велӧдчысьяс асьныс индіс­
ны обобщающӧй кывсӧ. Например, пув, чӧд, оз, намыр, 
мырпом — ? (вотӧс) либӧ пожӧм, коз, ньыв пу, ниа, сус 
пу — ? (лыска пуяс) да с. в.

119 уджын сетӧм текст серти позьӧ котыртны сёрни сы 
йылысь, кыдзи челядь коллялісны каникулъяс, коді мый 
вӧчис да кытчӧ ветліс, мый медся ёна сэки кажитчис.

21



Т е м а .  Кыв помын мягкӧй знак (ь)

У р о к л ӧ н  м о г :  1) велӧдны челядьӧс правильнӧя
гижны кыв помын небыд согласнӧйяс бӧрын мягкӧй знак;
2) предложение вылын удж; 3) монологическӧй сёрни вы ­
лын удж.

Урок кежлӧ учитель лӧсьӧдӧ орфографическӧй таблица, 
колана картинаяс да раздаточнӧй материал.

Учебникын сетӧм примеръяс отсӧгӧн колӧ вайӧдны че­
лядь вежӧрӧдз, мый кыв шӧрын да кыв помын небыд п ар­
нӧй согласнӧйяс бӧрын гижсьӧ ь.

Столбикъясысь кывъяс анализируйтӧм да выводъяс 
вӧчӧм бӧрын позьӧ тшӧктыны челядьӧс думыштны кымын­
кӧ кыв, кодъяс эськӧ помасисны небыд парнӧй согласнӧй 
вылӧ.

125 удж дорӧ позьӧ сетны содтӧд задание: устнӧ вись­
тавны, а сэсся гижны лӧсялана кыв гозъяс, кодъяс ӧтве­
чайтӧны м ы й? да к у т ш ӧ м ?  вопросъяс вылӧ. Н апри ­
мер, кузь тополь, сюсь морт.

126 уджын учитель петкӧдлӧ, мый йылысь позьӧ вись­
тавны сетӧм темаяс кузя. Например, Менам эм ичӧтджык 
чой. Сійӧс шуӧны Ленаӧн. Сылы вит арӧс, ветлӧ садйӧ. 
Во мысти Лена мунас школаӧ. А ӧні сійӧ тӧдӧ нин став 
буквасӧ. Регыд кутас лыддьысьны.

Т е м а .  Кыв шӧрын мягкӧй знак

У р о к л ӧ н  м о г :  1) велӧдны челядьӧс правильнӧя
тӧдмавны небыд согласнӧйсӧ кыв шӧрысь да  сы бӧрын 
гижны мягкӧй знак; 2) кывбур вылын удж; 3) велӧдны 
группируйтны предметъяс.

Урок кежлӧ колӧ лӧсьӧдны картина челядь ислалӧм 
йылысь предмет нимъяс группируйтӧм могысь.

127 уджын челядь сёрнитӧны тӧвся исласян кӧлуй йы­
лысь, висьталӧны, кодлӧн мый эм гортас, кыдзи колӧ н а ­
йӧс видзны. Сэсся лыддьӧны В. И. Лыткинлысь кывбур. 
В. И. Лыткин — ыджыд коми поэт да учёнӧй (колӧ пет­
кӧдлыны сылысь портретсӧ), гижис коми челядьлы уна 
кывбур, мойд да висьт. Учитель петкӧдлӧ, кыдзи колӧ лы д ­
дьыны тайӧ кывбурсӧ. Челядь лыддьӧны да сы бӧрын колӧ 
юавны налысь, сідзи-ӧ овлӧ ислаліганыс, кыдзи гижӧма 
кывбурас. Кывбур вылас уджсӧ колӧ йитны учебникын 
сетӧм картинакӧд, а сідзжӧ дӧскавывса наглядностькӧд.

Предмет нимъяс группируйтан удж зэв ёна озырмӧдӧ 
челядьлысь словарсӧ. Тайӧ удж вӧчигӧн позьӧ юкны ве-

лӧдчысьясӧс кык команда вылӧ да тшӧктыны группируйт­
ны разнӧй предметъяс, а сэсся сравнитны, кодъяс вӧчис­
ны унджык да бурджыка.

Т е м а .  Мягкӧй знака кывъяс вуджӧдӧм

У р о к л ӧ н  м о г :  1) велӧдны челядьӧс правильнӧя
вуджӧдны мягкӧй знака кывъяс; 2) нуӧдны сёрни Рӧдина 
тема кузя; 3) нуӧдны сёрни 134 уджкӧд йитӧдын.

Урок вылӧ колӧ вайны кывъяс вуджӧдӧм кузя таблица.
Урок водзвылын челядь повторитӧны кывъяс строка­

ысь строкаӧ вуджӧдӧм йылысь да, примеръяс разберитӧм 
бӧрын, вӧчӧны вывод, мый кывъясӧс строкаысь строкаӧ 
вуджӧдігӧн ь оз торйӧдсьы сы водзвывса согласнӧйыс^

132 удж вӧчигӧн колӧ сёрнитыштны миян Рӧдина йы­
лысь да петкӧдлыны сійӧс географическӧй карта вылысь. 
Такӧд тшӧтш колӧ петкӧдлыны и гӧраяс, тыяс, каръяс, 
мореяс.

134 удж лыддьӧм бӧрын учитель юалӧ, кыдзи эськӧ че­
лядь вӧчисны, накӧд кӧ лоис татшӧмтор жӧ, мый йылысь 
висьталӧма уджас.

ЗІ урок вылын мунӧ ь гижӧм закрепитӧм (кыв помын, 
кыв шӧрын), водзӧ котыртсьӧ удж  монологическӧй да диа- 
логическӧй сёрни вылын. Колӧ сёрнитыштны и компьютер 
йылысь. Эм кӧ школаын, колӧ петкӧдлыны челядьлы.

Т е м а . /  буква гижӧм

У р о к л ӧ н  м о г :  1) велӧдны гижны чорыд парнӧй
согласнӧйяс бӧрын і буква; 2) предложение вылын удж; 
3) лексико-грамматическӧй упражнениеяс; 4) интернацио­
нальнӧй воспитание йылысь сёрни.

Урок кежлӧ колӧ лӧсьӧдны орфографическӧй таблица, 
картина «Артек».

Тайӧ темаыс абу кокньыд. Челядь дыр оз вермыны 
усвоитны небыд да чорыдлунсӧ графическӧя пасйӧм, гиж ӧ­
ны ӧтарӧ-мӧдарӧ: кытчӧ колӧ и, сэтчӧ гижӧны і да мӧдарӧ. 
Сы вӧсна быд урок водзвылын колӧ нуӧдавны словарнӧй 
диктантъяс.

Медводз повторитӧны небыд парнӧй согласнӧйяс бӧрын 
и гижӧм. Сравнитӧмӧн шуалӧны небыд да чорыд парнӧй 
согласнӧй кывъяс, кытчӧ гижсьӧ и либӧ і, сэсся вӧчӧны 
вывод, коді сетӧма учебникын.

Тайӧ урок вылын мунӧ удж паныд вежӧртаса кывъяс 
вылын. Татшӧм уджсӧ колӧ пыртны урок вылӧ тшӧкыд­
дж ы ка разнӧй кывсикасъяс босьтӧмӧн, дерт на терминъяс

пырттӧг, (глагол, существительнӧй, прилагательнӧй, наре- ’ 
чие, местоимение) например, бур — лёк, улын — вылын, 
сувтіс — пуксис, сэні — тані, тайӧ — сійӧ да с. в. Зэв ко­
лана, медым челядь гӧгӧрвоисны паі^ыд вежӧртаса поня­
тиесӧ.

«Артек» текст кузя (колӧ используйтны картина) учи­
тель нуӧдӧ сёрни интернациональнӧй воспитание, челядь 
вӧсна тӧждысьӧм йылысь, ӧд  найӧ кӧ быдмасны здоровӧн, 
ёнӧн, вермасны асланыс уджӧн вайны ыдж ыд пӧльза Р ӧ ­
диналы. Артекын шойччӧны челядь зэв уна странаысь, 
найӧ ставныс ас костаныс дружитӧны, янсалӧм бӧрас дыр 
письмӧасьӧны ӧта-мӧдыскӧд. Челядьлӧн дыр кежлӧ кольӧ 
паметяс Артекӧ ветлӧмыс.

Мӧд урок вылын гижӧны неыджыд висьт экскурсияӧн 
ветлӧм йылысь. Сыӧдз уджалӧны кывъяс вылын. Пример 
пыдди позьӧ босьтны дзуртіс да дзирдаліс кывъяс. Позьӧ 
сувтӧдны, шуам, татшӧм вопросъяс: мый вермас дзуртны 
тӧлын кок улын. Мый вермас дзирдавны? Кор лымйыс 
дзуртӧ? Кор сійӧ дзирдалӧ?

Мойдъяс лыддигӧн челядь тӧдмалісны нин, мый збыль 
вылас тадзи оз овлы, но мойдъяс отсӧгӧн петкӧдлыссьӧ 
мортлӧн лёклун, мудерлун да бурлун.

147 удж дінӧ позьӧ сетны содтӧд вопрос: тӧдӧны-ӧ че­
лядь зверьяслысь кок туйяссӧ. (Зверьяслысь кок туйсӧ по­
зьӧ петкӧдлыны плакат вылысь.) Сэсся позьӧ сувтӧдны 
вопрос: мыйла колӧ вӧралысьлы тӧдны зверлысь кок
туйсӧ?

Т е м а .  Э буква гижӧм

У р о к л ӧ н  м о г :  1) велӧдны гижны чорыд соглас­
нӧйяс бӧрын э буква; 2) предложение вылын удж; 3) ве­
лӧдны гижны изложение.

Урок кежлӧ колӧ лӧсьӧдны таблица, вӧрын вотчӧм йы­
лысь картина.

Медводз колӧ сравнитны чорыд да небыд парнӧй со- 
гласнӧйяса кывъяс, кӧні гижсьӧ е либӧ э. Челядь асьныс 
вӧчӧны е ы в о д :  чорыд парнӧй согласнӧйяс бӧрын гижсьӧ э.

Сэсся разберитӧны картина вотчӧм йылысь да текст 
«Сэтӧр». Тані сетӧма удж обобщение вылӧ, медым челядь 
вермисны кык кывйӧн висьтавны гижӧмтор йывсьыс. О б ­
общение вывті коланатор и лыддьысигӧн, и изложение 
гижигӧн, и грамматическӧй материал велӧдігӧн.

154 уджын колӧ объяснитны, мый сэтшӧм изложение- 
ыс, кыдзи колӧ сійӧс гижны. Изложение дырйи колӧ гижны 
ас кывйӧн лыддьӧмторсӧ, медым гижӧдыслӧн мӧвпыс коли

сійӧ жӧ. Тані челядь гижӧны изложение вопросъяс отсӧгӧн 
на, водзӧ кутасны гижны нин вопросъястӧг.

Мӧд урок вылын кутас мунны сёрни пуяс да сад сади­
тӧм йылысь. Колӧ юавны челядьлысь, эмӧсь-ӧ наӧн сади­
тӧм пуяс. Абу кӧ, колӧ садитны и горт дорын, и школа д о ­
рын. Садитӧм пу — сійӧ му мичмӧдӧм. И не сӧмын тайӧ. 
Кӧні эмӧсь пуяс, садъяс, сэні эмӧсь лэбачьяс, сідзкӧ, сэні 
эм олӧм. Колӧ, медым быд сиктын, быд школа дорын бы д­
мис сад, медым быд школьник садитіс да быдтіс ассьыс 
пу. Челядь быдмӧмкӧд тшӧтш кутасны нюжавны-быдмыны 
и налӧн пуясыс.

Т е м а .  Предмет нимъяс

У р о к л ӧ н  м о г :  1) сетны предмет йылысь понятие;
2) предметъяс группируйтӧм (рӧдӧвӧй да видӧвӧй поня­
тиеяс).

Урок кежлӧ колӧ лӧсьӧдны предметнӧй да сюжетнӧй 
картинаяс.

Колӧ висьтавны челядьлы, мый предметӧн ми шуам 
мортӧс, зверӧс, му, вӧр-ва, сынӧд, сьыланкыв, трактор, 
горзӧм, чардби да с. в. Предмет дорӧ колӧ сувтӧдны 
к о д і ?  либӧ м ы й ?  вопросъяс. К о д і ?  вопрос сувтӧдсьӧ 
ловъя предмет дорӧ, а мукӧд предмет дорӧ сувтӧдсьӧ 
м ы й? вопрос.

Предмет нимъяс велӧдігӧн позьӧ паськыда пӧльзуйт­
чыны логическӧй упражнениеясӧн, кӧні эм позянлун озы р­
мӧдны тшӧтш и челядьлысь словарсӧ. Шуам, позьӧ груп­
пируйтны чачаяс, дозмук, кӧмкот, паськӧм, машинаяс, 
удж алан  кӧлуй, быдмӧгъяс, гортса скӧтӧс да с. в. Татшӧм 
уджсӧ позьӧ вӧчны устнӧ да гижӧмӧн. Учебникын сетӧма 
некымын пӧлӧс логическӧй упражнение, урокъяс вылын 
найӧс позьӧ паськӧдыштны, сетны унджык упражнение 
устнӧй вӧчӧм вылӧ. Например, позьӧ сувтӧдны татшӧм во­
просъяс: мый вӧчӧны ножовкаӧн? мый вӧчӧны стамескаӧн? 
мый вӧчӧны вурунысь? мыйла колӧ идзас? мыйла колӧ 
керигӧн косьтыны картупель? да с. в.

Первой урок вылын видлавсьӧны предмет нимъяс, кодъ­
яс ӧтвечайтӧны к о д і ?  вопрос вылӧ.

166— 167 уджъясын сёрниыс мунӧ колипкай йылысь. 
Учитель висьталӧ челядьлы, мый колипкай (соловей) ичӧ­
тик руд лэбач, некутшӧм мичлунӧн сійӧ оз торъяв мукӧдъ­
яссьыс, но вывті мичаа сьылӧ. Сьылӧ сійӧ водз асылын. 
Миян республикаын сійӧ олӧ сӧмын лунвыв районъясын. 
Колӧ юавны велӧдчысьяслысь, кутшӧм кад йылысь мунӧ 
сёрниыс кывбурас.

Мӧд урок вылын челядь тӧдмасьӧны предмет нимъясӧн,, 
кодъяс ӧтвечайтӧны м ы й? вопрос вылӧ. Тайӧ урок вы ­
лын сідз жӧ сетӧма предметъяс группируйтӧм да действие 
серти предметъяс тӧдмалӧм могысь логическӧй уп раж н е­
ниеяс. Татшӧм упражнениеяссӧ позьӧ содтыны урок вылын 
устнӧ вопросъяс сувтӧдӧмӧн. Шуам, ӧти колонкаса челядь 
юасьӧны, а мӧд колонкаса — вочавидзӧны, сэсся вежсьӧны 
заданиеяснас.

Содтӧд уджъяс

1. Думыштны да гижны тшаклысь да вотӧслысь нимъ­
яссӧ. Кутшӧм вопрос вылӧ найӧ ӧтвечайтӧны?

2. Думыштны да гижны зверьяслысь нимъяссӧ. Кутшӧм 
вопрос вылӧ найӧ ӧтвечайтӧны?

Устнӧ вӧчны вывод.
3. Гижны, мыйӧн тэ ислалан тӧлын. Кутшӧм вопрос 

вылӧ ӧтвечайтӧны сійӧ кывъясыс? Объяснитны гижанног­
сӧ татшӧм кывъяслысь: дадь, коньки, лыжи, бедьяс.

4. Гижны, мый колӧ вуграсигӧн. Нимъяс дорас сувтӧд­
ны вопросъяс.

5. Сетӧм кыв сочетаниеяс отсӧгӧн думыштны да гижны 
предложениеяс.

Б ура  лыддьысьны, ӧ д й ӧ  котравны . З іл я  вотчыны.
М ича  дзоридзьяс. Б ур  пон. Интереснӧй кино.
Индыны сэтысь предмет петкӧдлысь кывъяс да сувтӧд­

ны на дорӧ вопрос.
6. Лыддьыны предложениеяссӧ. Сувтӧдны ӧти кывсянь 

мӧд дорӧ вопрос.
Таня мыськӧ тасьті-пань. Трактор ю ргис сикт помын. 

Турӧб ты ртіс  туй.
О б р а з е ц :  ( К о д і ? )  Петя. Петя ( м ы й  к е р и с ? )

рисуйтіс. Петя рисуйтіс (м ы й?) ракета.
7. Лыддьыны. Гижны да визьнитны предмет петкӧд­

лысь кывъяс.
Ставныслӧн эм уд ж . Кань кыйӧдӧ шырӧс. П он  керка 

видзӧ. П етук  чуксасьӧ. Сӧмын кӧзапи ӧтнас чеччалӧ.

Т е м а .  Кывбӧръяс

У р о к л ӧ н  м о г :  1) тӧдмӧдны челядьӧс кы вбӧръ­
ясӧн; 2) предложение вылын удж; 3) воддза урокъяс вы ­
лын велӧдӧм материал закрепитӧм.

Урок кежлӧ колӧ дасьтыны плакат либӧ таблица кы в­
бӧръясӧн.

Колӧ висьтавны челядьлы, мый кывбӧр сулалӧ предмет

ним бӧрын да отсасьӧ сылы. Учитель петкӧдлӧ тайӧс при­
меръяс вылын: Керка  водзын сулалӧ кыдз. Керка  сайын 
заводитчӧ вӧр. Тайӧ предложениеяссьыс ми гӧгӧрвоам, 
мый кыдз сулалӧ керка водзын, а оз бокын, мый вӧр заво­
дитчӧ керка сайын, а оз водзын либӧ дорын.

Колӧ сідз жӧ висьтавны, мый кывбӧръяс ёнджыка пет­
кӧдлӧны места, кад (берег дорын, урокъяс бӧрын). Гиж и­
гӧн кывбӧръяс предмет нимъяскӧд гижсьӧны торйӧн. Дерт, 
первой класса челядьлы тайӧс сьӧкыд на усвоитны, но по­
нятиесӧ колӧ нин сетны.

Мӧд урок вылын разберитӧны кывбур. Сійӧс лыддьӧм 
бӧрын колӧ уджавны кывъяс вылын: жбыркнитӧ сьӧла,
шыасьӧ йӧла, кондаын. Позьӧ сувтӧдны татшӧм вопросъяс: 
мыйла ӧктӧ сьӧлаыс посньыдик изсӧ? Кыдзи шыасьӧ йӧла? 
Мыйла кондаын камӧдӧ сизь? Мича-ӧ тайӧ кывбурыс? М и­
ча кӧ, мыйла мича? Волысь кутшӧм кад сэні петкӧдлӧма?

186 удж вӧчтӧдз учитель юалӧ челядьлысь, кыдзи найӧ 
ворсӧны, кытчӧ дзебсьылӧны.

Коймӧд урок вылын закрепитсьӧ кывбӧр йылысь мате­
риал. Тані первойысь сетсьӧ паметь серти гижӧм. Учитель 
висьталӧ, кыдзи колӧ гижны паметь серти: гижӧдсӧ лы д­
дьыны некымын пӧв, медым запомнитны не сӧмын кы въ­
яссӧ, но и препинание знакъяссӧ, сэсся тупкыны гижӧдсӧ. 
Колӧ старайтчыны запомнитны дзонь строчкаӧн (кывбур 
к ӧ ) , а висьтысь дзонь предложениеӧн.

192 уджын заданиеыс абу кокньыд. Колӧ, медым логи­
ческӧя йитчисны предложениеясыс. Например, Ме ислала  
кыр йылын. Сэні ж ӧ ислалӧны менам пӧдругаяс Валя да  
Нина. Миянлы зэв гажа.

Т е м а .  Ӧткодь кыввужъя кывъяс

У р о к л ӧ н  м о г :  1) сетны ӧткодь кыввужъя кывъяс
йылысь элементарнӧй понятие; 2) озырмӧдны челядьлысь 
словарнӧй запассӧ; 3) велӧдны выразительнӧя лы д­
дьысьны.

Урок кежлӧ колӧ лӧсьӧдны ӧткодь кыввужъя кывъясӧн 
таблица либӧ плакат, картинаяс.

ӧткод ь  кыввужъя кывъяс отсӧгӧн позьӧ паськыда пет­
кӧдлыны челядьлы, кыдзи артмӧны выль кывъяс да кыдзи 
найӧ озырмӧдӧны кывсӧ.

Столбикъясысь кывъяс разберитігӧн колӧ тӧдмавны, 
кутшӧма велӧдчысьяс тӧдӧны кывъяслысь вежӧртассӧ. Оз 
кӧ гӧгӧрвоны кывсӧ, колӧ сетны сійӧс кыв сочетаниеы с 
например, тӧвйысь лэбач, вӧра места да с. в. 196— 197 
уджъяс сьӧкыдджыкӧсь мукӧд серти. 193 уджысь текстсӧ

разберитчӧм торйӧдсьӧны удж , уджалісны, уджалысьяслы, 
лун, лунтыр, лунся кывъяс.

197 уджын колӧ петкӧдлыны челядьлы, кыдзи артмӧ 
кывйыс м ы й  в ӧ ч н ы ?  вопрос вылӧ. Например: ( м ы й ? )  
мичлун, ( м ы й  в ӧ ч н ы ? )  мичмӧдны.

198 уджын велӧдчысьяслы колӧ артмӧдны висьт. Ве­
жӧртас сертиыс колӧ думыштны, кутшӧм предложение ко­
лӧ сувтӧдны медводзын, кутшӧмӧс сы бӧрын да с. в.

Тайӧ урок вылын жӧ челядь уджалӧны диалогическӧй 
сёрни вылын.

Т е м а .  Д е й с т в и е  н и м ъ я с

У р о к л ӧ н  м о г :  1) тӧдмӧдны челядьӧс действие
нимъясӧн да велӧдны правильнӧя сувтӧдны на дінӧ во­
просъяс; 2) петкӧдлыны, мый действие нимъястӧг оз арт­
мы предложение, текст, некутшӧм сёрни йӧз костын; 
3) котыртны лексико-грамматическӧй уджъяс.

Урок кежлӧ учитель лӧсьӧдӧ картина, сюжетнӧй ка р ­
тинкаяс, таблицаяс.

Действие нимъяс велӧдігӧн, сідз жӧ кыдзи и предмет 
нимъяс велӧдігӧн, позьӧ паськыда котыртны логико-грам­
матическӧй уджъяс: содтавны предмет нимъяс дорӧ дей­
ствие нимъяс, бӧрйыны паныда вежӧртаса кывъяс, ду­
мыштны предложениеясӧ колана действие нимъяс.

Мӧд урок вылын медся ыджыд места босьтӧ «Кодзув­
котъяс» текст. Сійӧс лыддьӧм бӧрын колӧ учительлы сод­
тӧд висьтавны кодзувкотъяс йылысь. «Кодзувкотъяс» текст 
первой лыддьӧны плантӧг, сэсся сетӧм план серти. Тайӧ 
текст кузя позьӧ нуӧдны интереснӧй познавательнӧй сёрни. 
Колӧ висьтавны челядьлы, мый кодзувкотъяслӧн тӧдчан­
луныс вывті ыджыд — найӧ вӧрса докторъяс, лечитӧны 
вӧрсӧ. Сэсся кодзувкотъяслӧн эм кислота, коді мунӧ л е ­
карство вылӧ. Сы кындзи кодзувкот отсалӧ и мортлы, кор 
сійӧ оз аддзы туйсӧ вӧрысь петны. Кодзувкотъяс вӧчӧны 
аслыныс оланін, коді шусьӧ кодзувкоткарӧн, пыр пу дорын 
лунвывла дорсянь,— мед вӧлі шоныдджык налы. Сідзкӧ, 
морт вермас та серти тӧдмавны, кӧні лунвылыс. Кодзув­
коткар оз позь жугӧдлыны (разӧдны), медым вӧрас вӧлі 
унджык кодзувкоткарыс.

Кодзувкотъяс пӧвстын уджсӧ юклӧма зэв стрӧга: ӧтияс 
дозорнӧйяс (разведчикъяс), найӧ ветлӧдлӧны пуяс вывті 
да корсьӧны гагъясӧс. Аддзасны кӧ пу вылысь лёльӧясӧс, 
пыр жӧ юӧртӧны мукӧдъяслы, а сэсся ыджыд чукӧрӧн бы­
рӧдӧны став гагъяссӧ. Мӧдъяс стрӧитӧны оланінсӧ, пес- 
сьӧны-ваялӧны лысторъяс да мукӧдтор. Колӧ, медым че­

лядь гожся лунӧ видзӧдлісны, кыдзи уджалӧны кодзув­
котъяс.

204 уджын колӧ висьтавны, мый действие нимъясыс
петкӧдлӧны предметлысь оласногсӧ: лэбач оз веглясь, а
лэбалӧ; нидзув оз тапикась, а веглясьӧ. Сідзкӧ, действие 
нимъясӧн пӧльзуйтчигӧн, колӧ бура думыштны, кутшӧм 
действие ним лӧсялӧ медстӧча.

205 удж вӧчигӧн колӧ висьтавны, медым предложение­
ясыс вӧліны интереснӧйджыкӧсь да кузьджыкӧсь.

Коймӧд урок вылын школьникъяс сідзжӧ тӧдмасьӧны 
м ы й  в ӧ ч и с ?  вопросӧн (206 у д ж ) .

208 уджын картинкаяс разберитігӧн, действующӧй 
предмет кындзиыс, колӧ индыны и мукӧд предметъяссӧ. 
Например: Детинка нуӧ ва. Сійӧ ж ӧ  картинка вылас эм
юкмӧс, тыдалӧны керка пельӧс, ӧграда, пуяс да  турун.

Ӧні нин колӧ висьтавны челядьлы, мый действие нимъ­
яс колӧ визьнитны кык визьӧн. (Ош тапикасьӧ).

Содтӧд уджъяс.

1. Диктуйтӧм улын гижны предложениеяс. Действие 
нимъяс водзвылӧ гижны вопрос да действие нимъяссӧ 
визьнитны.

Самолёт лэбӧ. Трактор ж ургӧ . Бать пилитчӧ. М аляр  
краситчӧ.

2. Содтавны колана действие нимъяс.
(Гоньвидзӧ, воис, петіс, потіс.)
. . .  тулыс. В и ж ъ ю р  быдлаын нин  . . . .  Водз . . . веж ту­

рун. П уяслӧн . . . кор.
Лыддигӧн содтавны действие нимъяс дорӧ вопросъяс.
3. Сувтӧдны вопросъяс ӧти кывсянь мӧдӧ.
1) Космосӧ лэбисны учёнӧйяс.
2) Завод  стрӧитіс стадион.
3) Тӧв пӧрӧдіс пуяс.

О б р а з е ц :  ( Мы й ? )  Тӧв ( м ы й  к е р и с ? )  пӧрӧдіс
( м ый ? )  пуяс.

4. Лӧсьӧдны предложениеяс сетӧм кыв сочетаниеясысь.
Л ы дди кывбур. Велӧдім  сьыланкывъяс. Вӧчим клумба.
Индыны действие петкӧдлысь нимъяс.
5. Гижны паныда вежӧртаса действие петкӧдлысь

кывъяс:

петі — 
уси —  
восьті —

лэччис  — 
разис — 
сетіс —

6. Гижны диктуйтӧм улын.
Миша вӧчис урок. Сэсся ӧдйӧ пыртіс пес да котӧртіс 

библиотекаӧ. Библиотекарь Анна Ивановна кӧсйис сетны 
сылы интереснӧй книга.

Воддза кык предложениесьыс визьнитны действие пет­
кӧдлысь кывъяс.

Кӧзапи Роза. М арья баб ёна радейтіс кӧзаписӧ. А Роза 
вӧлі вывті дурысь. Бы длаӧ пырӧ, быдлаті чеччалӧ. Ӧтчыд 
сійӧ сибдіс потшӧс костӧ. Баб  мездіс Розаӧс.

Шонді. Шонді водз чеччӧ. Сійӧ ставсӧ гӧгӧртӧ, мыйкӧ 
шонтӧ, мыйкӧ косьтӧ да югдӧдӧ. Ставыс шонділы радӧсь.

Визьнитны действие нимъяс.

Т е м а .  Признак нимъяс

У р о к л ӧ н  м о г :  1) тӧдмӧдны велӧдчысьясӧс при­
знак нимъясӧн да велӧдны вопрос отсӧгӧн правильнӧя 
найӧс тӧдмавны; 2) велӧдны пӧльзуйтчыны устнӧй сёрни­
ын да гижӧдын признак нимъясӧн; 3) бурмӧдны челядь­
лысь сёрни.

Урок кежлӧ, таблицаяс кындзи, колӧ лӧсьӧдны карти­
наяс, предметъяс, геометрическӧй фигураяс, медым на 
серти позис тӧдмавны рӧм, форма да кӧр.

Тайӧ темасӧ велӧдігӧн позьӧ паськыда пӧльзуйтчыны 
логическӧй упражнениеясӧн. Учебникын вель уна сетӧма 
татшӧм уджъяссӧ. Признак нимъяс отсӧгӧн позьӧ котырт­
ны ворсӧм сяма упражнениеяс. Например, рӧм да кӧр 
серти позьӧ вайӧдны паныда вежӧртаса кывъяс.

Предмет либӧ картина вылысь мыйкӧ опишитігӧн 
ыджыд тӧдчанлуныс признак нимъяслӧн. Ӧнісянь колӧ в е ­
лӧдны челядьӧс аддзыны колана признакъяс, развивайтны 
налысь наблюдательностьсӧ. Сы вӧсна колӧ тшӧкыдджыка 
сетлывлыны неыджыд уджъяс предмет опишитӧм могысь, 
ёнджыкасӧ, дерт, устнӧ. 220 уджын сетӧма задание опи­
шитны кӧчӧс. Позьӧ тшӧктыны челядьӧс гортаныс опишит­
ны, шуам, каньӧс либӧ понйӧс.

Медводдза урок кежлӧ сетӧма уна упражнение предмет 
серти признак тӧдмалӧм вылӧ, и, мӧдарӧ, признак серти 
предмет тӧдмалӧм вылӧ, сетӧма сравнение вылӧ паныда ве­
жӧртаса признак нимъяс. Тайӧ зэв колана уджъяс.

Мӧд урок вылӧ сетӧма В. И. Лыткинлысь кывбур 
«Васька кань», кӧні зэв нагляднӧя петкӧдлӧма, кыдз колӧ 
опишитны предметсӧ и кутшӧм тӧдчанлуныс сэні признак 
петкӧдлысь кывъяслӧн. Тані петкӧдлӧма, кутшӧм каньыс 
(едж ыдик), бӧжыс рудіник, ньӧв моз котралӧ, пиньыс лэ-

чыд, гӧныс пух кодь небыдик, уска ныра. Авторыс зэв 
лӧсьыда опишитӧма каньсӧ.

Учитель петкӧдлӧ, кыдзи колӧ лыддьыны тайӧ кывбур­
сӧ. «Шыр кӧ кыліс...» кывъясӧдз колӧ лыддьыны небыдика,, 
меліа, сӧмын помланьыс лэптыштны гӧлӧс.

Коймӧд урок лоӧ обобщающӧй. Тані повторяйтӧны 
предмет, действие да признак петкӧдлысь нимъяс.

50 урок вылын мунӧ сёрни февраль 23 лун йылысь. 
Картина да сетӧм кывъяс отсӧгӧн челядь артмӧдӧны не­
ыджыд висьт.

223 удж лыддьӧм бӧрын сёрнитӧны сы йылысь, кыдзи 
налӧн вокъясыс служитӧны либӧ служитісны нин арм ия­
ын, кыдзи колӧ лӧсьӧдчыны армияын служитігкежлӧ: бура 
велӧдчыны, лоны зільӧн, ёна котравны, бура иславны лы ­
жиӧн, медым лоны ёнӧн. Мунӧ сёрни и Рӧдина йылысь, 
мый быдӧнлӧн эм ичӧт да ыджыд Рӧдина; чужан сиктыс 
либӧ кутшӧмкӧ посёлок да кар — ичӧт Рӧдина, а ыджыд 
Рӧдинаыс ӧти — став страна, но кыкнан Рӧдинасӧ колӧ 
гижны ыджыд буквасянь.

Содтӧд уджъяс.
1. Сетӧм кыв сочетаниеясысь лӧсьӧдны предложениеяс.
Гӧрд галстук. М ича сад. Чӧскыд вотӧс. В е ж  луд.
Признак петкӧдлысь кывъяс дорӧ сувтӧдны колана во­

просъяс.
2. Содтавны предложениеясӧ колана признак петкӧд­

лысь кывъяс.
П ы рим  . .  . вӧрӧ, ӧ т и  бокы н сулалісны  . . .  пожӧмъяс. 

М ӧд бокын  . . .  козъяс. К уш инъ ясы н быдмисны . . .  дзо­
ридзьяс. Ставыс вӧл і бы ттьӧкӧ мойдын кодь.

3. Содтавны паныда вежӧртаса признак нимъяс да 
гижны.

М орковь юмов, а куш м ан  . . . .  Я блӧг гӧгрӧс, а ӧгурцы  
. . .  . Турипув шома, а ӧмидз . . . .

4. Висьтавны, мый йылысь гижӧма висьтас. Сетны сы­
лы ним. Индыны признак петкӧдлысь кывъяс.

З іль  кодзувкот кы скис лыстор. Н инӧм  сылы эз мешайт. 
Д р у г паныдасис ы дж ы д сьӧд гаг. С ійӧ ква ти т іс  кодзувкот- 
то да кы тчӧкӧ нуис.

5. Лӧсьӧдны неыджыд висьт тырмытӧм предложениеяс 
содтӧмӧн.

В ася Дём ин да К оля Томов другъяс. В ася Дёмин зэв 
ньӧжм ы д. ( . . . )  Н ай ӧ  ӧтлаы н ветлӧны ш колаӧ. ( . . . )

Ӧтветитны признак нимъяс пыртӧмӧн татшӧм вопросъ­
яс вылӧ: кутшӧмджык Вася Дёмин? Кутшӧмджык Коля 
Томов?

У р о к л ӧ н  м о г :  1) сетны предложениеын кывъяс
йитчӧм йылысь понятие да велӧдны сувтӧдавны вопросъяс 
ӧти кывсянь мӧдӧ; 2) сетны понятие текст артмӧм йылысь;
3) велӧдны артмӧдны текст.

Урок кежлӧ колӧ лӧсьӧдны предложениеын кывъяс йит­
чӧм вылӧ плакат, предложениеяс артмӧдӧм вылӧ сю ж ет­
нӧй картинаяс.

Урок заводитчигӧн колӧ челядькӧд повторитны, мыйысь 
артмӧ предложение (кывъясысь). Предложениеын кывъяс 
йитчӧны ӧта-мӧдыскӧд оз кыдзсюрӧ, а сідз, медым вӧлі 
гӧгӧрвоана предложениеын Кывъяслысь йитчӧмсӧ позьӧ 
петкӧдлыны вопросъяс отсӧгӧн. Та вылӧ сетӧма учебникын 
упражнениеяс, кодъясӧс челядь унджыксӧ вӧчӧны само­
стоятельнӧя.

Водзӧ учитель элементарнӧя тӧдмӧдӧ челядьӧс, кыдзи 
артмӧ текст. Например, Вася вӧчӧ зыр. Сійӧ бур мастер. 
Тайӧ кык предложениеыс йитчӧны сійӧ местоимение отсӧ­
гӧн. Колӧ петкӧдлыны челядьлы, мый мӧд предложениесӧ 
заводитны бара Вася кывсянь абу лӧсьыд и сійӧс вежӧ 
сійӧ местоимение. Мӧд предложениесӧ позьӧ заводитны 
ещӧ тадзи: Тайӧ детинкаыс бур мастер. Ещӧ позьӧ сетны 
мӧд пример: М иян  сикт дорын эм мича вӧр. Сэні быдмӧ 
уна кыдз. Мӧд предложениеыс йитчӧ первойыскӧд сэні 
кывйӧн.

Челядьлы колӧ висьтавны, кутшӧм юкӧнъясысь текст 
вермӧ артмыны. Найӧ быд лун тӧдмасьӧны кутшӧмкӧ выль 
висьтӧн, а висьтлӧн эм аслас пӧрадок. Сылӧн эм заводит­
чӧм, шӧр действие да пом.

54, 55 урокъяс вылын сідз жӧ мунӧ текст вылын удж. 
Сыкӧд тшӧтш эмӧсь уджъяс кывъяс слогъяс вылӧ юклӧм, 
вуджӧдӧм, пунктуационнӧй знакъяс правильнӧя тэчӧм вы­
лӧ да с. в. 54 урок вылын мунӧ сёрни мамлӧн праздник 
йылысь. Учитель юасьӧ челядьлысь, коді кутшӧм пӧдарок 
лӧсьӧдіс М арт 8-ӧд лун кежлӧ. Мам йылысь кывбурсӧ 
тшӧктӧ велӧдны наизусть. Колӧ юавны челядьлысь, кыдзи 
найӧ гӧгӧрвоӧны мам йылысь пӧслӧвичасӧ.

242 уджын сетӧм картинкаяс серти колӧ артмӧдны 
висьт сэтшӧм ногӧн, медым предложениеясыс йитчисны 
ӧта-мӧдыскӧд.

Содтӧд уджъяс.

Сетӧм кывъясӧн лӧсьӧдны неыджыд висьтъяс. Быд 
висьтлы сетны ним.

Т е м а .  П редлож ен и е  д а  текст вылын у д ж

I 1. Тулыс, гаж а, водз, воис.
2. Лым, сьӧдӧдны, мӧдіс, сывны.
3. Шоръяс, регыд, ызгыны, кутасны.

II 1. Рытнас, эж а, чукӧртчыны, вылӧ, челядь.
2. Гаж а, сэні, вывті, налы.
3. ӧтияс, мачӧн, мӧдъяс, сыркиӧн, ворсӧны.
4. Юргӧны, дыр, гӧлӧсъяс, челядьлӧн.

III 1. Коля, велӧдчӧ, оз, на.
2. Отсасьӧ, бабыслы, сійӧ.
3. Коля, лым, весалӧ, ва пыртӧ.

Т е м а . П  да  ф  букваяса кывъяс

У р о к л ӧ н  м о г :  велӧдны правильнӧя гижны п да
ф букваясӧн кывъяс.

Урок кежлӧ колӧ лӧсьӧдны таблица:

Тані некутшӧм правилӧ оз сетсьы, сӧмын колӧ кывъяс­
сӧ запомнитны. Таблицаяссӧ колӧ видзны стенӧ ӧшӧдӧмӧн 
сэтчӧдз, кытчӧдз челядь оз запомнитны кывъяслысь гиж ан­
ногсӧ, сыысь кындзи колӧ, медым челядь правильнӧя ш уа­
лісны ф звука кывъяссӧ.

Учебникын сетӧм уджъяс кындзи позьӧ вӧчны уроклӧн 
кутшӧмкӧ юкӧнын словарнӧй диктант.

Т е м а. К  да х  букваяса кывъяс

У р о к л ӧ н  м о г :  велӧдны правильнӧя шуавны да
гижны к да х букваяса кывъяс.

Урок кежлӧ лӧсьӧдсьӧ таблица:

Татшӧм кывъясын гижсьӧ п

п ар тук
пӧнар

ш кап
сарапан

Татшӧм кывъясын гижсьӧ ф

ферма портфель форма
февраль буфет фанера

Татшӧм кывъясын гижсьӧ к
кӧзяин
коню к

пастук
петук

сакар
сукар

3. Заказ №  6497.

Татшӧм кывъясын гижсьӧ х
совхоз поход худ о ж н и к
колхоз пароход механизатор

Тані сідз жӧ, кыдзи воддза урок вылын, колӧ запом- 
нитны кывъяссӧ. Учебникын сетӧма уджъяссӧ тырмымӧн.

Т е м а .  Ч да  ц букваяса кывъяс

У р о к л ӧ н  м о г :  велӧдны правильнӧя шуавны д а
гижны ч да ц букваяса кывъяс.

Урок кежлӧ лӧсьӧдсьӧ таблица:

Татшӧм кывъясын гижсьӧ ч
мельнича ситеч улича
кузнеча чеп больница

Татшӧм кывъясын гижсьӧ ц
цвет циркуль скӧтница
цифра концерт

Медым челядь бурджыка гӧгӧрвоисны ч да ц букваяса 
кывъяслысь гижсянногсӧ, позьӧ котыртны классын ворсӧм 
нога уджъяс. Например, схематическӧй рисунокъяс серти 
челядь тӧдмалӧны предметлысь нимсӧ. Татшӧм рисуноксӧ 
вермасны вӧчны велӧдчысьяс (чеп, кольча, ситеч, циркуль, 
цифра, улича да с. в.)

Т е м а .  Д з  звука кывъяс

У р о к л ӧ н  м о г :  велӧдны челядьӧс правильнӧя гиж ­
ны дз звука кывъяс.

Урок кежлӧ учитель лӧсьӧдӧ предметъяс, картинаяс,, 
плакат  дз звука кывъясӧн да предложениеясӧн.

Тема велӧдігӧн сьӧкыдлуныс лоӧ сыын, мый велӧдчысь­
яс сорӧны дз да дж  звукъяс. Та могысь позьӧ сравнитны 
дз да дж  звукъяса некымын кыв: дзир — джы дж , дзор — 
д ж ад ж  да с. в.

— Кыдзи кылӧ дз звукыс, небыда или чорыда?
— Кыдзи кылӧ дж  звукыс, чорыда или небыда?
Картинаяс серти позьӧ вӧчны уна удж: тӧдмавны пред­

метъяслысь нимъяс (дз звука кывъяс), лӧсьӧдны дз звука 
кывъясӧн предложениеяс, устнӧ лӧсьӧдны неыджыд висьт 
кутшӧмкӧ предметкӧд йитӧдын (дз звука кывъясӧн) да с. в.

264 удж  лыддьӧм бӧрын челядь тӧдмалӧны, кутшӧм об-

разнӧй кывйӧн авторыс висьталӧ вӧр-ва йылысь. Сэсся 
учитель юалӧ, мый йылысь мунӧ сёрниыс кывбурас. Коді 
шӧйтӧ, мудзӧ, узьӧ? Кыдзи гижӧма шонді йылысь, ловъя 
йылысь моз али абу? Кытчӧ лэччӧ шондіыс да кор сійӧ 
садьмӧ? Кыдз гӧгӧрвоанныд Быдта уна-уна дзоридз вы ра­
жение?

265 удж йылысь сёрнитігӧн позьӧ содтыны, мый чиркъ­
яс ыджда да рӧм сертиыс овлӧны уна пӧлӧсӧсь.

Т е м а .  Д ж  звука кывъяс

У р о к л ӧ н  м о г :  велӧдны челядьӧс правильнӧя гиж ­
ны д ж  звука кывъяс.

Учитель лӧсьӧдӧ нагляднӧй пособиеяс (картинаяс, пла­
кат да с. в.)

Примеръяс вылын сравнитчӧны д ж  да дз звука кывъяс.
270 удж дорӧ позьӧ сувтӧдны татшӧм вопросъяс: ку­

тшӧм джыджыс, ыджыд али ичӧт? Кутшӧм сылӧн бӧжыс, 
код серти сійӧс позьӧ кокньыда тӧдмавны? Д ж ы дж сӧ  учи­
тель петкӧдлӧ картина вылысь.

271 удж дорӧ позьӧ сетны содтӧд вопросъяс: волысь
кутшӧм кад петкӧдлӧма тайӧ кывбурас? Кор сылӧ лым, 
кор юяс тырӧны ваӧн? Овлӧ-ӧ тулысын гым? Урок вылын 
кӧ лоас кад, позьӧ сетны татшӧм заданиеяс: 1) кутшӧм
вопрос вылӧ ӧтвечайтӧны дженьыд, д ж удж ы д кывъяс? 
Кыдзи шусьӧны татшӧм кывъясыс? Тайӧ кывъяссьыс 
артмӧдны действие нимъяс; 2) гижны паметь серти дз  
звука кывъяс.

Т е м а .  Тш звука кывъяс

У р о к л ӧ н  м о г :  велӧдны правильнӧя гижны тш
звука кывъяс.

Урок кежлӧ учитель лӧсьӧдӧ картинаяс, предметъяс, 
плакат.

Колӧ висьтавны челядьлы, мый тш звука кывъяс паны­
дасьлӧны зэв тшӧкыда, тш звуксӧ оз позь сорны ни т, ни 
щ звукъяскӧд.

Учебникын сетӧм уджъяс дорӧ позьӧ сетны татшӧм сод­
тӧд заданиеяс: 1) картинаяс вылысь тӧдмавны тш звука 
предмет нимъяс; 2) думыштны да гижны тш звука кы въ­
яс; 3) тшӧтш, тшӧтшкӧртны, тшӧктыны кывъясӧн лӧсьӧд­
ны предложениеяс; 4) тш звука кывъясӧн лӧсьӧдны сло­
варнӧй диктант.

Т е м а .  Щ звука кывъяс
У р о к л ӧ н  м о г :  велӧдны челядьӧс шуны да  пра­

вильнӧя гижны щ звука кывъяс.
Урок вылӧ вайны картинаяс, предметъяс, щ звука кы въ­

ясӧн да предложениеясӧн плакат.
щ  звук челядьлы сетчӧ сьӧкыда. Сідзкӧ, учительлӧн 

медводдза мог — велӧдны правильнӧя шуны щ звуксӧ. 
Тайӧ звуксӧ колӧ шуны кыдзи небыд ш, кузя нюжӧдӧмӧн 
(ш ьш ьш ь).

Урок кежлӧ учитель лӧсьӧдӧ плакат:

Тайӧ кывъясыслысь гижанногсӧ колӧ челядьлы запом- 
нитны.

Учебникын сетӧм упражнениеяс кындзи, позьӧ нуӧдны 
словарнӧй диктантъяс да щ звук правильнӧя шуӧм кузя 
упражнениеяс, кодъяс вермасны отсавны и рочӧн правиль­
нӧя шуавны щ звука кывъяссӧ.

Урокъяс дінӧ индӧдъяс кындзи, автор лыддьӧ коланаӧн 
сетны ещӧ некымын уроклысь примернӧй разработкаяс т а ­
тшӧм темаяс кузя: «Кыв помын мягкӧй знак», «Действие 
нимъяс», «Признак нимъяс».

Т е м а .  Кыв помын мягкӧй знак (28 урок)

У р о к л ӧ н  м о г :  1) тӧдмӧдны, кор гижсьӧ ь кыв
помын; 2) велӧдны торйӧдны слух серти кывъяс, кодъяс 
помын согласнӧйыс кылӧ небыда; 3) лӧсьӧдны висьт ь 
букваа кывъясӧн.

Нагляднӧй пособие: кывъясысь лӧсьӧдӧм таблица.
Дӧска вылын ӧшӧдӧма либӧ гижӧма таблица, кӧні се­

тӧма кывъяс, кодъяс помын согласнӧйыс шусьӧ чорыда 
либӧ небыда. Улас гижӧма заданиеяс.

1) Лыддьӧй кывъяссӧ, кӧні кыв помас согласнӧйыс 
кылӧ чорыда.

2) Лыддьӧй кывъяссӧ, кӧні кыв помас согласнӧйыс кы­
лӧ небыда.

3) Кыдзи пасйӧма небыдлунсӧ согласнӧйьіслысь мӧд 
столбикса кывъясас?

Учитель первой висьталӧ могсӧ, коді сулалӧ челядь во­
дзын тайӧ урок вылас, сэсся сетӧ удж: разберитны табли-

Татшӧм кывъясын гижсьӧ щ

щ ӧтка ящ ик
щ ӧка площадь
щӧть пищ аль

клещ и
щ ипцы
щель

да вылын сетӧм кывъяссӧ сідзи, кыдзи тшӧктӧма зада- 
ниеясас.

Кывъяссӧ ӧткодялӧм бӧрын челядь торйӧдӧны правилӧ­
сьыс тӧдчана признакъяссӧ: а) кывйын эм небыд соглас­
нӧй; б) небыд согласнӧй сулалӧ кыв помас.

Та бӧрын челядь вӧчӧны вывод, мый кыв помын небыд 
согласнӧйяс бӧрын гижсьӧ ь.

122 удж вӧчигӧн челядь висьталӧны, кутшӧм кывъясын 
гижсьӧ ь да мыйла сійӧ гижсьӧ. Тадзи найӧ, ӧти-кӧ, приме­
няйтӧны выль тӧдӧмлунъяссӧ, мӧд-кӧ, ещӧ ӧтчыдысь ана- 
лизируйтӧны кывъяссӧ, мыйла на помын гижсьӧ ь.

123 удж вӧчигӧн повторитӧны звукъяс да букваяс йы­
лысь материал да тӧдмалӧны выльтор, мый ь оз лы д ­
дьыссьы звукӧн, сы вӧсна кывйын звукыслӧн да букваыс- 
лӧн лыдыс вермас торъявны (лӧнь кывйын куим звук, а 
букваыс нёль).

124 удж челядь вӧчӧны гижӧмӧн сы вылын устнӧ у д ж а ­
лӧм бӧрын.

Т е м а .  Действие нимъяс (46 урок)
У р о к л ӧ н  м о г :  1) закрепитны действие нимъяс

йылысь челядьлысь тӧдӧмлунъяс; 2) уджавны предложе­
ниеяс артмӧдӧм вылын (картинкаяс серти); 3) текст вы­
лын удж.

Нагляднӧй пособиеяс: действие нимъяс йылысь плакат, 
картинаяс.

Урок заводитчигӧн повторитӧны, кутшӧм кывъяс ӧтве­
чайтӧны м ы й  в ӧ ч ӧ ?  м ы й  в ӧ ч и с ?  вопросъяс вылӧ. 
Текст вылын уджалігӧн (206 удж) челядь первой устнӧ 
индӧны действие нимъяс вылӧ, пасйӧны, мый действие 
нимъяс дорӧ колӧ сувтӧдны вопрос м ы й  в ӧ ч и с ?  (усис, 
тыртіс), а сэсся найӧс гижӧны вопросъяс сувтӧдӧмӧн. Текст 
кузя колӧ нуӧдны сёрни, юавны, коді классысь отсалӧ тӧв­
нас весавны лымсӧ горт дорысь, памятникъяс дорысь. Лым 
весалӧм сійӧ челядьлӧн удж.

Та бӧрын мунӧ удж паныда вежӧртаса действие пет­
кӧдлысь кывъяс вылын. Татчӧ позьӧ сетны содтӧд удж: 
думыштны паныда вежӧртаса действие петкӧдлысь кывъяс 
(устнӧ).

208 уджын сетӧм картинкаяс серти колӧ артмӧдавны 
предложениеяс. Колӧ, медым предложениеясас эз вӧв сӧ­
мын кык кыв. Петкӧдлам пример вылын: Трактор видз
вылысь кыскӧ фермаӧ турун. Предложениееьыс колӧ ин­
дыны предмет да действие петкӧдлысь кывъяссӧ. Н апри­
мер, Трактор кыскӧ. Татшӧм жӧ ногӧн артмӧдны и мукӧд 
предложениеяссӧ.

209 удж вӧчигӧн колӧ юавны челядьлысь, кутшӧм кад 
петкӧдлӧма висьтас.

Урок помас вӧчӧны вывод, мый действие петкӧдлысь 
кывъяс ӧтвечайтӧны м ы й  в ӧ ч ӧ ?  м ы й  в ӧ ч и с ?  во­
просъяс вылӧ да йитчӧны предмет петкӧдлысь кывъяскӧд.

Т е м а .  Признак нимъяс (47 урок)

У р о к л ӧ н  м о г :  1) тӧдмӧдны признак нимъясӧн,
велӧдны сувтӧдны на дорӧ вопросъяс; 2) велӧдны торйӧд­
ны признак нимъяс предмет нимъясысь.

Нагляднӧй пособиеяс: картинкаяс, кытчӧ рисуйтӧма
град выв пуктасъяс, плакат «Признак нимъяс ӧтвечайтӧны 
к у т ш ӧ м ?  вопрос вылӧ».

Урок заводитчӧм бӧрын учитель висьталӧ могсӧ, коді 
сулалӧ челядь водзын выль темаӧн тӧдмасигӧн, сэсся пет­
кӧдлӧ картинкаяс (град выв пуктасъяс).

Челядь шуалӧны картинкаяс вылӧ рисуйтӧм град выв 
пуктасъяссӧ, висьталӧны, мый петкӧдлӧны тайӧ кывъясыс 
(предмет) да кутшӧм вопрос вылӧ ӧтвечайтӧны. Тадзи лоӧ 
повторитӧма воддза урокъяс вылын велӧдӧм материал, коді 
ковмас выль материал объяснитігӧн. Та бӧрын челядь 
висьталӧны да гижӧны кывъяс, кодъяс петкӧдлӧны пред­
метъяслысь признакъяссӧ. Например: сёркни ыджыд,
кольквиж, гӧгрӧс, юмов да с. в.

Гижӧм кывъяссӧ видлалӧм бӧрын учитель отсӧгӧн че­
лядь  торйӧдӧны выль м а т е р и а л л ы ^  тӧдчана признакъяс­
сӧ: ыджыд, гӧгрӧс, кольквиж, юмов кывъяс петкӧдлӧны 
признак, ӧтвечайтӧны к у т ш ӧ м ?  вопрос вылӧ да йитчӧны 
предмет ним петкӧдлысь кывкӧд. Та бӧрын тӧдмалӧны 
предмет да признак петкӧдлысь нимъяслысь ӧткодьторсӧ. 
Ӧткодьыс сійӧ, мый найӧ лоӧны кывъяслӧн нимъясӧн 
(предмет ним, признак ним); признак ним торъялӧ пред­
мет нимысь вежӧртаснас (петкӧдлӧ признак) да вопроснас 
(ӧтвечайтӧ к у т ш ӧ м ?  вопрос вылӧ); признак ним век 
йитчӧ предмет нимкӧд (учитель петкӧдлӧ плакат) .  Та бӧ­
рын челядь вӧчӧны сійӧ уджъяссӧ, кодъясӧс сетӧма учеб­
никын. Найӧ первой ӧтвечайтӧны сетӧм вопросъяс вылӧ, 
сэсся картинка серти предмет нимъяс дорӧ бӧрйӧны при­
знак нимъяс (210 удж ).

211 удж челядь вӧчӧны самостоятельнӧя, а 212 удж  се­
тігӧн учитель, висьталӧ, мый признак нимъяс сёрниын и 
гижӧдын пыр овлӧны орччӧн предмет нимъяскӧд. Сы вӧс­
на сетӧм уджысь колӧ корсьны кыв параяс — предмет ним 
признак нимкӧд. 213 удж вӧчсьӧ устнӧ ворсігмоз. 215 удж

вӧчигӧн колӧ петкӧдлыны, кыдзи лыддьыссьӧ сетӧм кыв­
бурыс, кӧні колӧ вӧчны логическӧй паузаяс:

Вӧрын | коз пу вылын 
йӧктӧ-ворсӧ | ур.
Юрыс | гӧгрӧс сылӧн,
Бӧжыс | лышкыд, бур.

Оз ков вунӧдны, мый лыддигӧн подлежащӧй да сказуе­
мӧй костӧ пыр колӧ вӧчны пауза. Медбӧрын урок кузя учи­
тель вӧчӧ вывод.

Учебникын сетӧма во чӧжӧн велӧдӧм материал повто­
ритӧм вылӧ юкӧн да картинаяс, кодъяс отсӧгӧн позьӧ ко­
тыртны удж сёрни бурмӧдӧм могысь.



КЫДЗИ КӦЛӦ УДЖАВНЫ МӦДӦД КЛАССЛЫ 
«КОМИ КЫВ» УЧЕБНИК СЕРТИ 

МАЛОКОМПЛЕКТН0И ШКОЛАЫН

Малокомплектнӧй школаын уджсӧ колӧ пуктыны сідзи, 
мед прӧста эз вош кадыс. Учительлы водзвыв колӧ лӧсьӧд­
ны ставсӧ, мый колӧ урок кежлӧ, сы вӧсна мый кызвын 
уджсӧ школаын челядь вӧчӧны самостоятельнӧя. А само­
стоятельнӧй уджсӧ колӧ сетны сідзи, мед сійӧ отсаліс бура 
гӧгӧрвоны, а сэсся закрепитны велӧдӧм материалсӧ. Шуам, 
учитель тӧдмӧдӧ челядьӧс «Кывбӧръяс» темаӧн, неыджыд 
текстысь тшӧктӧ корсьны предмет нимъяс образец серти: 
луд вылын. Темасӧ объяснитӧй бӧрын бара сетӧ самостоя­
тельнӧй удж: думыштны кык-куим предложение кывбӧра 
существительнӧйяскӧд либӧ точкаяс местаӧ бӧрйыны кола­
на кывбӧръяс да с. в.

Малокомплектнӧй школаын учительлысь уджсӧ вермас 
кокньӧдны сэтшӧм прием, кор челядь асьныс прӧверяйтӧны 
уджсӧ, кодӧс вӧчисны самостоятельнӧ. Например, учитель 
гижӧ дӧска вылӧ вопросъяс, а ӧтветъяссӧ гижӧ переноснӧй 
дӧска вылӧ. Та бӧрын сійӧ сувтӧдӧ переноснӧй дӧскасӧ че­
лядь водзӧ да тшӧктӧ прӧверитны ассьыныс уджсӧ. П ри ­
мер пыдди босьтам «Э буква гижӧм» тема. Д ӧска  вылӧ 
гижӧма кывъяс: сэтӧр, зэр, нэр, лэбач, тэрыб, дэбыд.

Кывъяс улас сетӧма з а д а ­
ниеяс:

1. Кутшӧм согласнӧйяс бӧ­
рын гижӧма э буква?

2. Кыдзи кылӧны э водз­
вывса согласнӧйясыс?

3. Кыдзи шусьӧны тайӧ 
согласнӧйясыс?

4. Вӧчӧй вывод.

Прӧверитӧм вылӧ ӧт­
ветъяс:

1. С, з, н, л, т, д.
2. Э водзвывса соглас­

нӧйяс кылӧны чорыда.
3. Тайӧ согласнӧйясыс 

шусьӧны чорыд парнӧй 
согласнӧйясӧн.

4. Чорыд парнӧй со­
гласнӧйяс бӧрын гижсьӧ 
э буква.

5. Лӧсьӧдӧй да гижӧй куим 
предложение лэбач, тэрыб, зэр  
кывъясӧн.

6. Лыддьӧй висьтсӧ, вись­
талӧй ӧти предложениеӧн, мый 
нылысь сэні гижӧма.

5. Прӧверитӧ учитель.

6. Тані гижӧма сэтӧр 
вотӧм йылысь.

Сэтӧр.

Ю  сайын эм шор. С ійӧ ш у­
сьӧ Сэтӧра шорӧн. С эні зэв 
ёна артмы влӧ сэтӧр. М и  таво 
ёна вотім  сэтӧрсӧ. М енам чой 
зэв тэрыба вотчӧ.

7. Гижӧй, точкаяс местаас 
содталӧй колана букваяс: с...- 
тӧр, с...ні, с...тӧ, з...в, т эр ы ба .

7. Сэтӧр, сэні, сетӧ, 
зэв, тэрыба.

Уроклӧн кутшӧмкӧ юкӧнын самостоятельнӧя прӧвери­
тӧм вылӧ позьӧ сетны татшӧм задание:

Кор гижсьӧны кывйын я, е, 
ё, ю букваяс? Вайӧдӧй при­
меръяс.

Я, е, ё, ю букваяс гиж ­
сьӧны: 1) кыв водзвылын 
(ем, яла, юмов, ёкыш);
2) небыд парнӧй соглас­
нӧйяс бӧрын (нянь, теле­
га, нюр, с ё р ) .

Учебникысь 203 удж самостоятельнӧя прӧверитӧм мо­
гысь позьӧ сетны татшӧм примеръяс:

1. Действие нимъяслы кор­
сьӧй паныда вежӧртаса кывъ­
яс.

О б р а з е ц :

чеччӧ — водо.
ш оналӧ  — . . .  
ӧзйӧ — . . .  
лэччӧ  — . . .  
пырӧ  — . . .

восьтӧ  — . 
лэдзӧ  — . 
зэлӧдӧ — , 
локтӧ  — ,

Переноснӧй дӧска вы­
лӧ гижӧма татшӧм ӧт­
ветъяс:

Ш о н а л ӧ  — кӧдзалӧ, 
восьтӧ  — пӧдлалӧ, ӧзйӧ — 
кусӧ, лэдзӧ  — лэптӧ, лэч­
чӧ — кайӧ, зэлӧдӧ  — ли­
чӧдӧ, пырӧ  — петӧ, л о к­
тӧ — мунӧ.

2. Кутшӧм вопрос вылӧ ӧт­
вечайтӧны тайӧ кывъясыс?

3. Сетӧм кывъясысь лӧсьӧ­
дӧй квайт предложение.

Д зирдалӧ, югыд, шонді, ыв­
лаыс, шоныд, воисны, лэбачь­
яс, сьылысь, туруны с, вежӧдӧ, 
потӧны, коръяс, пуяслӧн, сёль­
гӧ, тэрыб, шор.

Тайӧ кывъясыс ӧтве­
чайтӧны м ы й  к е р ӧ ?  
вопрос вылӧ.

Д зирдалӧ ю гы д  ш онді. 
Ы влаы с шоныд. Воисны  
сьылысь лэбачьяс. Т ур у­
ныс вежӧдӧ. П отӧны  п у ­
яслӧн коръяс. Сёльгӧ тэ­
рыб шор.

М алокомплектнӧй школаын челядьлы позьӧ сетны и 
сэтшӧм удж, код отсӧгӧн найӧ закрепляйтӧны да  паськӧ­
дӧны ассьыныс тӧдӧмлунъяссӧ.

Видзӧдлам, кыдзи позьӧ закрепитны воддза урокъяс 
вылын прӧйдитӧм материал да сетны выль тӧдӧмлунъяс 
«Кывъясын ь гижӧм» тема кузя.

Дӧска вылын гижӧма кань, пась, дадь, кольча, кильчӧ, 
паськӧм кывъяс, а на улын вопросъяс:

1. Кутшӧм буква визьнитӧма кывъясас?
2. Кӧні сулалӧ ь первойя куим кывъяс да мыйла сідзи 

гижӧма?
3. Кӧні сулалӧ ь бӧръя куим кывъяс?
4. Кутшӧм согласнӧйяс бӧрын гижӧма ь?
5. Кутшӧм букваяс (гласнӧйяс али согласнӧйяс) су л а ­

лӧны ь бӧрын?
6. Видзӧдлӧй да висьталӧй, кыдзи вуджӧдсьӧны ӧти 

строкаысь мӧдӧ кывъяс, кӧні эм мягкӧй знак.
Первойя вит вопрос отсӧгӧн челядь повторяйтӧны важ  

материалсӧ, квайтӧд вопрос отсӧгӧн босьтӧны выль тӧдӧм­
лунъяс.

